
Útdráttur 
Verkefnið er lokaverkefni við kennaradeild Háskólans á Akureyri. Viðfangsefnið er stefnan; 
„skóli fyrir alla“ og leitum við svara við rannsóknarspurningunni: „Hvernig kemur 
grunnskólinn til móts við ólíkar náms-, félags- og tilfinningalegar þarfir nemenda?“ 

Ritgerðin skiptist í sex meginkafla. Í fyrsta kaflanum skilgreinum við hugtakið; „skóli 
fyrir alla“ og skoðum kenningar fræðimanna. Við athugum Aðalnámskrá grunnskóla og 
fjöllum stuttlega um grunnskólalögin, ásamt því könnum við hvernig stefna og framkvæmd 
hennar er hér á landi. Í öðrum kafla kynnum við okkur ólíkar þarfir nemenda , gerum grein 
fyrir hugtökum og skilgreiningum um fatlanir og sérþarfir. Við skoðuðum líka þann ólíka 
stuðning sem nemendur með sérþarfir fá í grunnskólunum. Í fjórða kafla gerum við grein fyrir 
hugtökunum; starfshættir, kennsluhættir og kennsluaðferðir. Í lok kaflans gerum við grein 
fyrir stöðu grunnskóla, á höfuðborgarsvæðinu, í sérkennslumálum. Fimmti kaflinn fjallar um 
eigindlegar rannsóknaraðferðir og gerum við grein fyrir vettvagnsathugunum og 
spurningalistum en þær aðferðir notuðum við í rannsókn okkar. Sjötti og síðasti meginkafli 
verkefnisins kynnir þátttakendur í rannsókninni, vettvangsrannsóknina, niðurstöður úr 
spurningalistum þátttakenda. Við fjöllum um niðurstöður, drögum ályktanir og bendum á 
leiðir til úrbóta. 
 Grunnskólinn á að taka við öllum nemendum og koma til móts við ólíkar þarfir þeirra. 
Við skrif okkar og upplýsingaöflun komumst við að því að grunnskólinn sinnir þörfum 
nemenda með skilgreindar sérþarfir og gerir það í flestum tilvikum mjög vel. Aftur á móti er 
þörfum ólíkra nemenda með ólíkar náms-, félags og tilfinningalegar þarfir ekki mætt. Við 
drögum þær ályktanir að helsta ástæða þess sé fjárskortur, ekki nægt fólk sem starfi í 
grunnskólanum og fjölmennir bekkir. Rökin fyrir því koma fram í niðurstöðum rannsóknar 
okkar, sem við framkvæmdum á haustdögum 2007. 
 

Abstract 
This essay is our final assignment from the teachers department of the University of Akureyri. 
The subject is inclusive school and how the school is meeting different needs of his students, 
we search answers for our research question “How does the school meet the requirement of 
students with different educational, social and emotional needs? “ 
 The essay is divided into six main chapters. In the first chapter we define concept, 
inclusive school and look into scholars theories. We familiarize ourselves with the National 
Icelandic curriculum and briefly look into the educational laws and how the policy is and how 
it is reinforced here in Iceland. In the second chapter we look into the different needs of 
students and talk about concepts and definition of disabilities and special needs. We also look 
at how different the support is today that student’s with disabilities receiving from their 
schools. In the fourth chapter we analyze the concept procedure, teaching models and 
teaching strategies and we also look at how special education is enforced in the capital area. 
The fifth chapter is about the qualitative studies and we inform the results of our field study 
and the query but that were the methods that we used for our study. In the sixth and the last 
main chapter of this essay we introduce the participants of our study at the field study as we 
conclude and point at things that can be done better. 
 Schools are supposed to be open for all students and meet all students different 
requirements. In the making of this essay and our study we found out that school are in most 
cases meeting the requirements of students with disabilities. On the other hand the students 
with educational, social and emotional requirements are not served as well in school. We 
conclude that main reason for this is lack of found, shortage of staff and crowded classrooms. 
We draw these conclusions of the result of our studies that were done in the autumn 2007. 

1 Inngangur 

Börn hafa ólíkar náms-, félags- og tilfinningalegar þarfir, sem grunnskólinn verður að taka 

tillit til. Skipulag og sveiganleiki eru mikilvægir hlekkir í farsælu skólastarfi svo nemendur 

njóti sín og blómstri í námi. Íslenskt þjóðfélag er stöðugt að þróast, sömuleiðis skólastarfið. Í 

dag er skólinn fyrir alla, fatlaðir einstaklingar þurfa ekki að sækja sérskóla eða sérdeildir 

heldur eiga þeir rétt á að sækja sinn heimaskóla. Samkvæmt nýjustu útgáfu Aðalnámskrár 

grunnskóla sem var gefin út árið 2007, á menntakerfið að vera sveigjanlegt svo auðveldara sé 

að mæta nýjum og breyttum kröfum samfélagsins og veita alhliða menntun. Þannig þurfa 

skólarnir að vera undir það búnir að mæta ólíkum þörfum nemenda jafnframt því að stuðla að 

alhliða þroska þeirra.1 Mikilvægt er að skólasamfélagið leiti nýrra leiða til að koma til móts 

við ólíkar náms-, félags- og tilfinningalegar þarfir nemenda. Kennarar þurfa stöðugt að 

endurmeta ákvarðanir sínar með þarfir nemenda sinna í huga og hvernig þeim skuli mætt. 

Viðleitni kennara til að auka þekkingu og færni í starfi er mikilvæg til að nýta nýjar stefnur 

og strauma í skólastarfinu. Kennarinn verður að hafa þroska nemendanna til hliðsjónar og 

ígrunda starf sitt, markmið og inntak kennslunnar á þann hátt að starf hans stuðli að sem 

bestum alhliða þroska nemenda. 

 Þjóðfélagið, sem við Íslendingar búum í, er í stöðugri þróun og þegar unnið er að 

menntamálum hér á landi er tekið mið af því sem er að gerast á alþjóðavettvangi. Þorgerður 

Katrín Gunnarsdóttir, menntamálaráðherra, bendir á í aðfaraorðum skýrslunnar Menntun í 

mótun að á Íslandi og nágrannaríkjunum í Evrópu sé efst á baugi að laga menntakerfið að 

kröfum tímans og huga að öllum þegnum. Litið sé til þess hvernig best megi mæta ólíkum 

þörfum nemenda og bæta menntun þeirra og námsárangur.2

Okkur lék forvitni á að vita hvernig grunnskólinn mætir ólíkum náms-, félags- og 

tilfinningalegum þörfum nemenda. Við höfðum rannsóknarspurninguna; „hvernig kemur 

grunnskólinn til móts við ólíkar náms-, félags- og námslegar þarfir nemenda?“ til hliðsjónar 

við fræðileg skrif okkar og úrvinnslu þeirra upplýsinga sem við öfluðum. Við framkvæmdum 

vettvangsrannsókn í einum skóla á höfuðborgarsvæðinu. Við vorum helst forvitnar um 

hvernig stefnan „skóli fyrir alla“ fellur inn í íslenskt þjóðfélag og hvernig hún þróast. Við 

 
1 Aðalnámskrá grunnskóla 2007:8 
2 Menntamálaráðuneytið 2007:4 

erum báðar þeirrar skoðunar að hver og einn einstaklingur eigi rétt á námi við hæfi í þeim 

skóla sem hann kýs að nema við. 

 Við skoðum hugmyndafræðina á bak við stefnuna „skóli fyrir alla“ með það að 

markmiði að bera hana saman við það sem við sáum í starfi ákveðins skóla á 

höfðuborgarsvæðinu og þeim skriflegu gögnum um skólastarf sem við styðjumst við. Við 

vonumst til að niðurstöður vettvangsrannsóknar okkar geti varpað ljósi á hvernig 

grunnskólinn kemur til móts við ólíkar þarfir nemenda sinna og að ritgerðin veiti innsýn í 

hvað „skóli fyrir alla“ er og hvernig skólastefnan virkar hér á landi. 

 Ritgerðinni skipum við í sex hluta. Í fyrsta hluta fjöllum við um hugtakið „skóli fyrir 

alla“, skoðum hverjar séu ólíkar þarfir nemenda og hvernig stefnan og framkvæmdin virðast 

þróast hér á landi. Í öðrum hluta er fjallað um þróun starfs- og kennsluhátta og við kynnum 

okkur kennsluaðferðir sem notaðar eru í skóla fyrir alla. Við leitumst jafnframt við að svara 

því í hverju styrkur grunnskólans liggur sem kemur til móts við ólíkar þarfir nemenda. Í 

þriðja til sjötta hluta gerum við grein fyrir vettvangsathugun, sem við gerðum í grunnskóla á 

höfuðborgarsvæðinu á haustdögum 2007. Við gerum grein fyrir aðferðafræði athugunarinnar, 

kynnum nemendur okkar, segjum frá vettvagnsathuguninni, úrvinnslu spurningalista sem við 

lögðum fyrir þrjá nemendur, foreldra þeirra og umsjónarkennara. Við drögum ályktanir af 

gögnunum og sýnum niðurstöður, jafnframt myndrænt, fyrir hvern nemanda fyrir sig. Við 

segjum stuttlega frá heildarniðurstöðum og bendum á hugsanlegar leiðir til úrbóta. Að 

síðustu koma umræður, þar sem við vonumst til að rannsókn okkar varpi nokkru ljósi á 

hugmyndafræðina um „skóla fyrir alla“ og hvernig grunnskólinn kemur til móts við ólíka 

nemendur og sinnir ólíkum náms-, félags- og tilfinningalegum þörfum þeirra. 

2 Skóli fyrir alla 

Menntun er ekki undirbúningur undir lífið; hún er lífið sjálft.3

(John Dewey) 

 

Í þessum kafla er hugtakið skóli fyrir alla skilgreint ásamt því að kenningar fræðimanna eru 

skoðaðar. Við gerum grein fyrir breytingum sem hafa verið gerðar á Aðalnámskrá 

grunnskóla frá árinu 1989 til ársins 2007, skoðum markmið Aðalnámskrár grunnskóla og 

fjöllum stuttlega um grunnskólalögin. Í lokin skoðum við stefnuna og framkvæmd hennar í 

íslenskum grunnskólum.  

 Fræðimenn hafa reynt að skilgreina skólann og starf hans allt frá tímum Platóns (427-

347) en kenning hans um ríkið varð ein af meginhugmyndum hans. Kröfur um þroska 

einstaklingsins skipta meira máli en sameiginlegar kröfur ríkisins. Mikilvægasta viðfangsefni 

samfélagsins var uppeldi þeirra virtustu og bestu sem síðar skyldu stjórna ríkinu, enda 

einbeitti Platón sér helst að því þegar hann ritaði Ríkið. Síðar þegar Platón skrifaði Lögin 

lýsir hann menntun allra stétta. Hin almenna frummenntun er til tvítugs og þeir sem ljúka 

henni mynda framleiðslustéttina, varðmenn eru þeir sem mennta sig í tíu ár til viðbótar við 

frummenntunina. Í fimm ár í viðbót og með fimmtán ára reynslutímabil kemur að lokum 

stéttin heimspekingar.4

Comeníus (1592-1670) var tékkneskur uppeldisfræðingur sem skipaði uppeldismálum 

vísvitandi í fremstu röð þeirra málefna sem mikilvægust eru að hans mati og best væru til 

þess fallin að áorka endurbótum fyrir mannkynið allt. Hann var biskup í bræðrasamfélagi frá 

Bæheimi og Mæri. Söfnuður hans var ofsóttur og þurfti hann oft að flýja heimili sitt og missti 

konuna sína og börn. Þrátt fyrir það missti hann ekki trúna á mannkynið og mikilvægi 

uppeldis. Hann taldi að hið mikla hlutverk uppeldis væri að flýta þróuninni til innsæis, 

einingar og samræmis. Hann var á þeirri skoðun að menntun væri mannréttindamál og að 

hver og einn ætti að eiga kost á að mennta sig, hver á sínu þroskastigi.5 Bæði Platón og 

Comeníus töldu menntun og uppeldi mikilvæga þætti í þroska mannsins. Þeir sáu hag í góðu 

uppeldi og menntun hvað varðar félags-, siðgæðis- og vitsmunaþroska einstaklingsins. 

 
3 Kjartan Örn Ólafsson 1996:48 
4 Reidar, Myhre 2001:27 
5 Reidar, Myhre 2001:69 - 71 

John Dewey (1859-1952) setti fram uppeldishugmyndir um einstaklingsmiðað nám 

sem stuðlar að þroska hvers og eins. Skólahugmyndir hans voru á þá leið að nemendur áttu 

að læra í tengslum við áskapaðar hneigðir sínar og leggja rækt við þær í félagslegu umhverfi. 

Virkja þurfti félags-, rannsóknar-, sköpunar- og listhvötina sem Dewey kallaði ónotaða 

möguleika barnsins.6

Íslenskt þjóðfélag hefur tekið miklum breytingum og væntingar til grunnskólanna 

hafa breyst samhliða því. Sú menntun sem börnum er boðið upp á þarf að fylgja þróun 

samfélagsins. Börn nútímans alast upp við aðrar aðstæður en börn gerðu fyrir 20 – 30 árum. 

Staða fjölskyldunnar hefur breyst, báðir foreldrar starfa utan heimilisins og kjör fólks hafa 

batnað. Einnig er fjölskyldugerðin að breytast og má þá meðal annars nefna að nú er hið 

„hefðbundna“ fjölskyldumynstur ekki lengur jafn ríkjandi og áður. Einstæðum foreldrum 

hefur fjölgað og fjöldi fólks í íslensku samfélagi talar íslensku sem annað tungumál. 

Skólastjórnendur og kennarar þurfa sífellt að skoða og meta skólann og skólastarfið. Skólinn 

á að vera fyrir alla nemendur og skipuleggja þarf skólastarfið út frá því og taka tillit til þeirrar 

fjölbreytni sem ríkir í íslensku samfélaginu.7

Heiltæk skólastefna er stefna sem byggir á betri skóla fyrir öll börn. Hún gerir þær 

kröfur að grunnskólinn sé sveigjanlegur, taki mið af þörfum fjölbreytts hóps, bjóði upp á 

fjölbreytt námsumhverfi og bregðist við ólíkum einstaklingum. Hugtakið heiltæk skólastefna 

er skilgreint á sama hátt og skóli fyrir alla. Aðalmarkmið stefnanna er að koma til móts við 

ólíkar þarfir einstaklinga og er svar þeirra, sem hana aðhyllast, við kröfum samfélagsins um 

betri skóla fyrir öll börn. Talið er mikilvægt að tekið sé tillit til margbreytileika mannkynsins 

eins og ólíkrar reynslu og námsgetu, fötlunar og þjóðfélagsstöðu.8

Samkvæmt Aðalnámskrá grunnskóla á menntakerfið að vera sveigjanlegt til að mæta 

breyttum kröfum samfélagsins og nýjungum. Grunnskólinn á að leitast við að haga störfum 

sínum í sem fyllsta samræmi við þarfir og eðli nemenda sinna og stuðla að alhliða þroska 

hvers og eins. Allir nemendur eiga rétt á að sækja almennan skóla sama hvernig stendur á um 

atgervi þeirra til sálar og líkama, félags- og tilfinningalegt ásigkomulag eða málþroska. Á 

það jafnt við um fötluð og ófötluð börn, börn úr minnihlutahópum, sem skera sig úr hvað 

varðar mál, menningu eða þjóðerni, afburðagreind eða greindarskert börn. Aðalnámskrá 

 
6 Reidar, Myhre 2001:170 - 174 
7 Ferguson Dianne L., Hafdís Guðjónsdóttir og fleiri 1999:1 
8 Ferguson Dianne L., Hafdís Guðjónsdóttir og fleiri 1999:1 - 2 

grunnskóla kveður á um jafnrétti til náms sem fólgið er í því að bjóða nemendum nám og 

kennslu við hæfi. Allir nemendur eiga að fá sömu tækifæri, það þýðir ekki endilega sömu 

úrræði fyrir alla, heldur sambærileg og jafngild tækifæri til náms. Verkefnin eiga að vera á 

jafnréttisgrundvelli, óháð uppruna, trú, litarhætti, búsetu, kyni og greind nemenda. Skólinn á 

að búa nemendur undir þátttöku í atvinnulífinu, fjölskyldulífi og í samfélaginu. Það er 

mikilvægt og flókið úrlausnarefni fyrir kennara og skóla að koma til móts við ólíka getu 

nemenda og áhugamál á þann hátt að allir nemendur fái menntun við hæfi. Grunnskólinn á að 

stuðla að menntun hvers og eins, veita nemendum tækifæri til að afla sér þekkingar og leikni 

en jafnframt að temja sér vinnubrögð sem stuðla að stöðugri menntun og þroska.9

Skólakerfið hér á landi hefur breyst mikið frá því fyrst voru sett lög um grunnskóla. 

Árið 1974 tóku ný lög um grunnskóla gildi og með þeim mörkuðu stjórnvöld stefnu um að 

börn með sérþarfir mættu sækja almenna grunnskóla.10 Frá þeim tíma hefur álit almennings 

tekið breytingum og er fólk almennt hlynnt stefnunni um að öll börn geti gengið í sinn 

hverfisskóla. Lögin frá 1974 eru ekki þau lög sem gilda um grunnskólann í dag heldur 

byggist Aðalnámskrá grunnskóla á lögum um grunnskóla nr. 66/1995.11 

Ragnheiður Gunnbjörnsdóttir gerði rannsókn árið 2006 og skoðaði hlutverk 

„einstaklingsnámskráa.“ Einstaklingsnámskrá er gerð fyrir einn nemanda og í slíkri námskrá 

er gert grein fyrir stöðu nemandans, áherslum í námi, námsframkvæmd og hvernig framfarir 

skuli metnar12. Rannsókn Ragnheiðar snerist um að skoða hlutverk einstaklingsnámskráa í 

námi nemenda með sértækar þarfir. Sérstaklega var skoðað hvort fram kæmu vísbendingar 

um að notkun einstaklingsnámskráa stuðlaði að auknum gæðum náms og umbóta í kennslu. 

Rannsóknin fólst meðal annars í því að kanna tengsl markmiðssetningar, framkvæmdar og 

mats á námi og kennslu þessara nemenda með viðtölum, vettvangsathugunum og rýni á 

skriflegum gögnum sem tengjast nemendum. Þátttakendur í rannsókninni voru nemendur, 

foreldrar, skólastjórnendur, umsjónarkennarar, sérkennarar, faggreinakennarar og 

stuðningsfulltrúar.13 

Í rannsókn Ragnheiðar voru 27 þátttakendur af 32 beðnir að segja skoðun sína á 

hugtakinu „skóli án aðgreiningar“ og voru 25 sem svöruðu. Ragnheiður skilgreinir hugtakið 
 
9 Aðalnámskrá grunnskóla 2007:8 - 11 
10 Fræðslumiðstöð Reykjavíkur 2000:13 
11 Lög um grunnskóla nr. 66/1995 
12 Fræðsluráð Reykjavíkur 2000:23 
13 Ragnheiður Gunnbjörnsdóttir 2006:32-36 

skóli án aðgreiningar „viðurkenningu á margbreytileika í námsþörfum allra barna, um réttindi 

þeirra til að stunda nám á eigin forsendum og fá þörfum sínum mætt“.14 Þar kom fram að 

flestir svarendur voru sammála því að grunnskólinn eigi að vera fyrir alla nemendur. Hins 

vegar voru skiptar skoðanir á því hvort hann væri það í raun og veru. Nokkrir foreldrar 

svöruðu þessari sömu spurningu og voru fjórir af fimm sem töldu að skólinn væri fyrir alla 

miðað við þá reynslu sem þeir höfðu af honum. Athyglisvert var að tvö foreldri gerðu 

athugasemdir við ónægt fjármagn skólanna til að sinna ólíkum þörfum nemenda eins og best 

væri á kosið.15 Meira er nú lagt upp úr því að börn með sérþarfir sæki sinn heimaskóla. Þegar 

börn með sérþarfir sækja hefðbundinn grunnskóla þarf oft að hliðra til og kallar það á ýmis 

frávik frá hefðbundinni kennslu. Sem hefur í för með sér auknar kröfur til kennara hvað 

varðar fjölbreytt viðfangsefni.16 Því þurfa kennarar, annað fagfólk og foreldrar að vinna 

saman að sameiginlegu markmiði sem er að hver og einn einstaklingur njóti sín og taki 

virkan þátt í skólasamfélaginu og fái þá bestu menntun sem möguleiki er á. 

 Í skýrslu sem unnin var á vegum Fræðslumiðstöðvar Reykjavíkur árið 2000 er reynt 

að skilgreina og benda á áherslumun á hugtökunum skóli fyrir alla og skóli án aðgreiningar.

Þar segir að skóli án aðgreiningar leggi megináherslu á kennslu barna með sérkennsluþarfir í 

heimaskóla. Hver skóli mótar stefnu í málefnum allra nemenda og lagar námið að þörfum og 

stöðu sérhvers nemenda. Kennslan stuðlar að námi og þroska allra nemenda og er því námið 

nemendamiðað. Hugtakið skóli fyrir alla á að ganga lengra þar sem fatlaðir eru ekki 

aðgreindir frá ófötluðum, heldur eiga allir nemendur jafnan rétt til menntunar.17 Eins og við 

höfum bent á er hugtakið heiltæk skólastefna skilgreint á sama hátt og skóli fyrir alla. 

 Hér á landi er grunnskólunum ætlað að starfa samkvæmt stefnunni skóli fyrir alla. Að 

okkar mati örlar þó enn á fordómum í samfélaginu gagnvart einstaklingum sem eru 

„öðruvísi“ og falla ekki inn í „það eðlilega.“ Við gagnaöflun varðandi rannsóknina ræddum 

við óformlega við skólastjórnendur, umsjónarkennara sem sinna sérúrræðum og sérkennara. Í 

samtölum okkar við þessa aðila kom í ljós að flestir eru hlynntir stefnunni skóli fyrir alla. 

Þeir benda þó á að margt þurfi að breytast í kjaramálum þeirra sem starfa innan skólanna, 

auka þurfi fjármagn til grunnskóla svo hægt sé að koma til móts við ólíkar þarfir nemenda. 

 
14 Ragnheiður Gunnbjörnsdóttir 2006:30 
15 Ragnheiður Gunnbjörnsdóttir 2006:42 
16 Rósa Eggertsdóttir og fleiri 2002:13 - 14 
17 Fræðslumiðstöð Reykjavíkur 2000:10 

Þessi óbeinu samtöl okkar falla vel að niðurstöðum í rannsókn Ragnheiðar sem við höfum 

þegar bent á. 

 

2.1 Lög um grunnskóla 

Núgildandi grunnskólalög tóku fyrst gildi 13. mars 1995. Lögin komu til framkvæmda 

samkvæmt fyrirmælum í 57. grein. Þeim var breytt með lögum sem tóku gildi 19. júní 1996 

sem var svo aftur breytt 1999 og 2001. Lögin sem gilda í dag voru samþykkt og tóku gildi 1. 

janúar 2007. Frumvarp til laganna var lagt fyrir Alþingi á 118. löggjafarþingi árið 1994 og 

olli það tímamótum í sögu grunnskóla hér á landi.18 Samkvæmt 2. grein grunnskólalaganna 

er það hlutverk grunnskólans í samvinnu við heimilin að búa nemendur undir líf og starf í 

lýðræðisþjóðfélagi sem er í stöðugri þróun. Grunnskóli á jafnframt að leitast við að haga 

störfum sínum í sem besta samræmi við eðli og þarfir nemenda sinna og stuðla að alhliða 

þroska, menntun og heilbrigði hvers og eins. Í 37. grein grunnskólalaga segir orðrétt: 

 
Börn og unglingar, sem eiga erfitt með nám sökum sértækra námsörðugleika, 
tilfinningalegra eða félagslegra örðugleika og/eða fötlunar, sbr. 2. gr. laga nr. 
59/1992, eiga rétt á sérstökum stuðningi í námi. Kennslan getur verið 
einstaklingsbundin eða farið fram í hópi innan eða utan almennra 
bekkjardeilda, í sérdeildum eða í sérskóla. Meginstefnan skal vera sú að 
kennslan fari fram í heimaskóla. Telji foreldrar barns eða forráðamenn, 
kennarar eða aðrir sérfræðingar að barnið fái ekki notið kennslu við sitt hæfi í 
heimaskóla geta forráðamenn sótt um skólavist fyrir það í sérskóla.19 

Samkvæmt grunnskólalögunum er öllum nemendum heimilt að stunda nám í sínum 

heimaskóla, óháð því hvort þeir eru fatlaðir eða ófatlaðir. Foreldrar geta þó sótt um að börn 

þeirra stundi nám við sérskóla ef þeir kjósa. Með lögin til hliðsjónar geta grunnskólar 

landsins skapað umhverfi fyrir alla nemendur og lögin gera foreldrum einnig kleift að ákveða 

hvar börn þeirra stunda nám. Að okkar mati er það mjög góður kostur, sérstaklega fyrir fólk 

af landsbyggðinni, því það getur búið áfram í sínu byggðarlagi. Allir nemendur hér á landi 

eiga að fá námstækifæri við hæfi og eru grunnskólar í vaxandi mæli farnir að vinna 

samkvæmt hugmyndinni um skóla fyrir alla. Okkar tilfinning er að kennarar séu orðnir 

meðvitaðri um ólíkar náms-, félags- og tilfinningalegar þarfir nemenda. 
 
18 Lög um grunnskóla nr. 66/1995 
19 Lög um grunnskóla nr. 66/1995 

2.2 Breytingar á námskrá  

Samkvæmt grunnskólalögum 66/1995, 29. grein, er það menntamálaráðherra sem setur 

Aðalnámskrá grunnskóla. Námskráin hefur mikilvægu hlutverki að gegna í skólastarfinu og í 

henni er meðal annars kveðið nánar á um uppeldishlutverk grunnskólans og megin stefnu í 

kennslu í samræmi við hlutverk grunnskólans.20 Í takt við tímann og þjóðfélagið hefur 

námskráin tekið nokkrum breytingum frá því Aðalnámskrá grunnskóla var fyrst sett fram. 

 Ef Aðalnámskrá grunnskóla er skoðuð með það að leiðarljósi að kanna frekar 

hugtakið skóli fyrir alla þá kemur hugtakið ekki inn í námskrána fyrr en árið 1999. Í 

Aðalnámskrá grunnskóla frá árinu 1989 kemur fram að grunnskólinn eigi í samvinnu við 

heimilin að búa nemendur undir líf og starf í lýðræðislegu þjóðfélagi sem er í sífelldri þróun. 

Það kemur einnig fram í námskránum sem koma út árin 1999 og 2007.21 Hins vegar vantar 

alveg að talað sé um sömu markmið fyrir alla í námskránni frá árinu 1989. Þar kemur fram að 

aðstæður barna séu misjafnar, uppeldi þeirra og reynsla ólík. Skólastarfið þurfi að taka tillit 

til þess svo að nemendur finni tilgang með námi sínu og því þurfi að vera skýr tengsl milli 

þess náms sem fer fram í skólanum og þeirrar reynslu sem nemendur fá utan hans.22 Hvergi 

er að finna eitthvað er varðar sömu markmið fyrir alla nemendur né að koma þurfi til móts 

við ólíkar námsþarfir nemenda. Í nýjustu útgáfu Aðalnámskrár grunnskóla frá 2007 kemur 

fram að grunnskólar eigi að hafa sameiginleg markmið að leiðarljósi í skólastarfi og viðmið 

um árangur. Hins vegar þurfi að aðlaga þau hverjum og einum og að markmið aðalnámskrár 

eigi hvorki að skoðast sem hámark né lágmark. Nemendur eigi rétt á viðfangsefnum sem 

henta getu þeirra og námshæfni.23 

Í Aðalnámskrá grunnskóla sem var gefin út 2007 er gert ráð fyrir að flestir nemendur 

nái flestum markmiðum námskrárinnar á sama tíma. Hins vegar er mönnum alveg ljóst að 

einhver hluti nemenda ræður við fleiri og flóknari markmið og aðrir þurfa lengri tíma og því 

þarf að laga námið sérstaklega að misjöfnum þörfum. Skólarnir þurfa að mæta sérþörfum í 

báðar áttir, það er bæði seinfærum og bráðgerum nemendum. Hver skóli hefur skyldum að 

gegna við að laga námið sem best að hverjum einstaklingi. Nemendur eiga rétt á viðfangsefni 

sem hentar námsgetu þeirra og ekki síður hæfni. Í skóla án aðgreiningar skulu skólarnir 

 
20 Lög um grunnskóla nr. 66/1995 
21 Aðalnámskrá grunnskóla 1989, 1999 og 2007 
22 Aðalnámskrá grunnskóla 1989:11 
23 Aðalnámskrá grunnskóla 2007:11 

leitast við að gera fötluðum nemendum, langveikum og nemendum með sértæka 

námsörðugleika kleift að stunda nám við skólann eftir því sem tök eru á.24 

Grunnskólum ber að gefa út skólanámskrá árlega og þar geta skólastjórnendur og 

kennarar aðlagað markmið aðalnámskrár að aðstæðum sínum og fundið út hvað hentar í 

skólunum. Í skólanámskránum birta skólarnir einnig starfsáætlun sína og þær verklagsreglur 

sem eru í gildi í skólanum, meðal annars varðandi umgengni, aga, heilsugæslu og slysavarnir. 

Þar kemur fram stefna skólanna og þau gildi sem hún grundvallast á og hvernig skólarnir 

útfæra ýmis almenn og fagbundin markmið aðalnámskrár eins og til dæmis skipulag kennslu. 

Í skólanámskránum þurfa líka að koma fram lýsingar á samsetningu námshópa og 

bekkjarskipan. Rök skólans fyrir þeirri skipan jafnframt því hvernig skólarnir ætla að stuðla 

að jákvæðum og lýðræðislegum skólabrag, þar sem ólíkir eintaklingar vinna að 

sameiginlegum markmiðum og allir fá námtækifæri við hæfi.25 Þá er átt við að koma til móts 

við ólíkar þarfir einstaklinga og hafa sveiganleg markmið, fjölbreytt námsefni og námsmat. 

 

2.3 Stefna og framkvæmd – hvar stöndum við? 

Eins og fram hefur komið þá er skóli fyrir alla eða skóli án aðgreiningar yfirlýst stefna 

íslenskra fræðsluyfirvalda. Almennt virðist vera samstaða um að stefnan sé eðlileg í nútíma 

samfélagi.26 Í grein Arthurs Morthens og Gretars L. Marinóssonar, Árangursríkt skólastarf og 

skóli fyrir alla, kemur fram að Ísland sé aðili að alþjóðlegum sáttmála. Markmið sáttmálans 

er að tryggja almennt jafnræði í samfélaginu. Öll börn eiga að hafa aðgang að sínum 

heimaskóla óháð til dæmis fötlun, kynferði, litarhætti eða tungumáli og í samræmi við þarfir 

þeirra. Jafnframt því þarf að hafa í huga að allir einstaklingar fái þá þjónustu sem þeir eiga 

rétt á og fái kennslu við hæfi. Samkvæmt stefnunni skóli fyrir alla er til dæmis kennsla 

tryggð á eigin móðurmáli og sérkennsla ekki nefnd í lögum. Enn er í fullu gildi reglugerð um 

sérkennslu frá árinu 1996.27 Í þeirri reglugerð er meðal annars fjallað um athugun á þörf fyrir 

sérkennslu, réttindi nemenda og foreldra og/eða forsjármanna, skipan sérkennslu, sérskóla og 

sérdeildir.28 

24 Aðalnámskrá grunnskóla 2007:11 
25 Aðalnámskrá grunnskóla 2007:12 
26 Ársæll Friðriksson 2005:4 
27 Arthur Morthens og Gretar L. Marinósson 2002 
28 Reglugerð um sérkennslu nr. 389/1996 

Þegar grunnskólarnir fluttust frá ríki til sveitarfélaga árið 1996, mynduðu 

sveitarfélögin og einstaka skólar eigin skólastefnu. Foreldrasamstarf hefur aukist til muna 

síðari ár og eru foreldrasamtök farin að láta mun meira til sín taka bæði varðandi félagsmál 

nemenda og skólamál. Í grein Arthurs og Gretars segir jafnframt að ekki sé fyllilega ljóst 

hvort hugmyndin um skóla fyrir alla hafi náð fram að ganga hér á landi. Þeir félagar koma 

með þá skýringu að opinber menntastefna sé hugsuð sem leiðarljós og hún sé mörgum 

takmörkunum háð og þá helst hvað fjármagn varðar og að hver og einn skóli túlki stefnuna á 

sinn átt.29 

Skólamenn hér á landi hafa misjafnar skoðanir á hugtakinu skóli fyrir alla eða skóli 

án aðgreiningar. Hanna Hjartardóttir skólastjóri Snælandsskóla í Kópavogi segir í grein sinni 

Skóli án aðgreiningar: Sjónarhorn skólastjóra að skóli fyrir alla grundvallist á því að allir 

geti lært en þó með misjöfnum hætti. Hún bendir jafnframt á að skólastjórnendur eigi að 

vinna í anda skóla án aðgreiningar í samræmi við Salamanca yfirlýsinguna og Aðalnámskrá 

grunnskóla. Þeir hafi ekkert val.30 

Salamanca yfirlýsingin er yfirlýsing fulltrúa 92 ríkisstjórna og 25 alþjóðlegra samtaka 

sem voru saman komin á Spáni í júní árið 1994. Yfirlýsingin er grundvöllur og stefna í 

málefnum nemenda með sérþarfir. Samkvæmt stefnunni hefur hver og einn einstaklingur rétt 

til menntunar og kveðið er á um að menntun sé frumréttur hvers barns. Hafa ber í huga að 

börn eru ólík, hafa ólík áhugamál, hæfileika og námsþarfir og þegar menntun og kennsla er 

skipulögð ber að taka mið af miklum mun einstaklinga og þörfum þeirra. Einstaklingar með 

sérþarfir eiga að hafa aðgang að almennum skólum og ber skólunum að mæta þörfum þeirra 

með kennsluaðferðum við hæfi og taka mið af ólíkum einstaklingum.31 

Hanna segir að hugtakið skóli án aðgreiningar sé falleg hugsjón og markmið en hefur 

áhyggjur af framkvæmdinni og þá helst hversu vel íslenskir skólar séu í stakk búnir að vinna 

eftir henni. Margt hefur áunnist og víða gengið vel að innleiða hugmyndafræðina í 

grunnskólum landsins. Nefnir Hanna að sífellt fleiri nemendur með þroskafrávik stundi nú 

nám í almennum bekkjum og njóti sín með jafnöldrum. Aukið fjármagn til skólanna til að 

takast á við breytingarnar er jákvætt og til að ná markmiðum um skóla án aðgreiningar hefur 

þurft að auka samstarf ýmissa aðila innan skólans og hafi það styrkt skólasamfélagið. Hins 

 
29 Arthur Morthens og Gretar L. Marinósson 2002 
30 Hanna Hjartardóttir 2004:5 
31 Salamanca – yfirlýsingin um grundvöll, stefnu og framkvæmd [Án ártals] 

vegar þurfi almennir bekkjarkennarar nú að glíma við nemendur með fjölbreyttari þarfir og 

því þurfi að koma til aðstoð frá mismunandi sérfræðihópum. Hanna er jákvæð gagnvart 

hugtakinu en hún telur að sérdeildir þurfi alltaf að vera til staðar fyrir ákveðinn hóp 

nemenda.32 

Málfríður Gísladóttir sérkennari við Álftanesskóla segir í grein sinni Skóli án 

aðgreiningar: Sjónarhorn sérkennara að enn sé langt í land og að margt þurfi að breytast hér 

á landi til að skóli án aðgreiningar geti orðið staðreynd. Forsendur þess sé aukið fjármagn, 

meiri þekking og fleiri úrræði inn í skólanna. Nauðsynlegt sé að greina styrk- og veikleika, 

náms- og tilfinningalegar þarfir nemenda til að geta þjónað öllum í samræmi við getu þeirra. 

Hún veltir því fyrir sér hvort það sé næg þekking innan grunnskólanna svo að nemendur geti 

stundað einstaklingsmiðað nám. Málfríður veltir þeim möguleika fyrir sér hvort sérkennurum 

sé betur borgið utan skólakerfisins og að aukin ábyrgð umsjónarkennara á öllum nemendum í 

bekk hljóti að kalla á að kennaranáminu verði breytt og námið aukið með tilliti til fatlana, 

náms-, tilfinninga- og hegðunarvanda.33 

Valgerður Eiríksdóttir umsjónarkennari segir í grein sinni Skóli án aðgreiningar: 

Sjónarhorn umsjónarkennara að hugmyndafræðin á bak við stefnuna um skóla án 

aðgreiningar sé skýr. Hennar skoðun er að enginn einstaklingur geti verið á móti skóla án 

aðgreiningar í þeirri merkingu sem kemur fram í hugmyndafræðinni. Hún veltir fyrir sér 

hvort grunnskólarnir séu það vel í stakk búnir að þeir geti með skilvirkum hætti tekið við 

þessu nýja hlutverki. Valgerður er þeirrar skoðunar að ekki sé rétt að loka sérdeildum þannig 

að nemendur með sérþarfir séu einungis í almennum bekkjardeildum og telur að sérdeildirnar 

geti starfað áfram inn í grunnskólunum.34 

Ársæll Friðriksson bendir á í grein sinni Stríðið endalausa að fræðsluyfirvöld hér á 

landi fylgi afdráttarlaust þeirri stefnu að allir nemendur í grunnskólum landsins eigi að vera í 

skóla fyrir alla. Þó svo að fleiri nemendur hérlendis hafi fengið greiningu til dæmis vegna 

fötlunar eða hegðunarvanda, um sex prósent, þá séu færri nemendur í sérdeildum hér en í 

öðrum Evrópulöndum. Honum finnst mikill skortur á að grunnskólum séu fengin úrræði við 

hæfi, fjármagn sé af skornum skammti og aðrar bjargir til að mæta ólíkum þörfum nemenda. 

Mat Ársæls er að grunnskólarnir hér á landi séu ekki nógu vel mannaðir til að sleppa 

 
32 Hanna Hjartardóttir 2004:5 - 6 
33 Málfríður Gísladóttir 2004:7 - 8 
34 Valgerður Eiríksdóttir 2004:9 - 11 

úrræðum eins og til dæmis sérdeildum og að skólarnir séu í alvarlegum vandræðum þegar 

kemur að því að mæta ólíkum þörfum nemenda í skóla fyrir alla.35 

Hanna bendir á að hugtakið skóli fyrir alla sé falleg hugsjón og er sammála þeim 

Valgerði og Ársæli að sérdeildirnar megi ekki hverfa og að þær gegni mikilvægu hlutverki 

innan grunnskólans. Þessir aðilar benda allir á að til að stefnan skóli fyrir alla nái að skila sér 

í skólastarfinu þurfi aukið fjármagn og fleiri úrræði inn í grunnskólana. Málfríður veltir 

einnig fyrir sér hvort það sé ekki kominn tími til að endurskoða kennaramenntun hér á landi 

og auka ábyrgð umsjónarkennara. 

 

3 Ólíkar þarfir nemenda 

Kaflinn um ólíkar þarfir nemenda fjallar um fatlanir og sérþarfir sem nemendur í almenna 

grunnskólakerfinu eru að glíma við daglega. Við gerum grein fyrir hugtökum og 

skilgreiningum um fatlanir og sérþarfir til að varpa ljósi á þær hindranir og takmarkanir sem 

margir nemendur glíma við. Einnig skilgreinum við þann ólíka stuðning sem nemendum með 

sérþarfir býðst í grunnskólum í dag. 

 Meginmarkmið með skóla fyrir alla er að fatlaðir og ófatlaðir einstaklingar sem og 

aðrir nemendur með ólíkar þarfir séu ekki aðgreindir heldur starfi þeir saman samhliða.36 Því 

er mikilvægt að kynna sér þá ólíku þætti sem fatlanir og aðrar sérþarfir eru skilgreindar eftir. 

Engir tveir einstaklingar eru eins og sést það best þegar litið er yfir kennslustofurnar. Þar þarf 

kennarinn að taka mið af ólíkum hæfileikum nemenda, af persónuleikum þeirra, mismunandi 

vinnubrögðum og vinnuhraða. Að ógleymdu hinum ólíku þörfum þeirra á sviði vitsmuna-, 

hreyfi-, félags- og tilfinningaþroska. Kennarinn þarf að vera næmur til að koma auga á og 

geta komið til móts við ólíkar þarfir nemenda sinna. Hann þarf að vera sveigalegur, liðlegur, 

uppfinningasamur í kennsluháttum og kennsluaðferðum til að viðhalda áhuga og vinnusemi 

nemenda sinna. Ólíkir einstaklingar þurfa fjölbreytta nálgun og til að ná sem bestum árangri 

á sem skilvirkastan hátt þurfa kennarar og aðrir einstaklingar innan skólakerfisins að búa yfir 

haldgóðri þekkingu og hæfni. Þeir þurfa að gera sér grein fyrir mikilvægi þess að hver 

 
35 Ársæll Friðriksson 2005:6 - 10 
36 Fræðsluráð Reykjavíkur 2000:10 

nemandi er einstakur og að ófatlaðir jafnt sem fatlaðir geti átt samleið í skólakerfinu líkt og í 

samfélaginu.  

 

3.1 Hugtök og skilgreiningar varðandi fatlanir 

Alþjóðlega flokkunarkerfið sem Alþjóðlega heilbrigðisstofnunin sendi frá sér árið 

1980 hefur haft mikil áhrif á skilning manna á fötlun. Flokkunarkerfið er nefnt á ensku 

International Classification of Impairments, Disability and Handicaps ( ICIDH) og greinir 

það fötlun í þrjá flokka: Skerðingu, fötlun og hömlun.37 

Skerðing (impairment) Fötlun (disability) Hömlun (handicap) 
„...missir afbrigðileg sálræn, 
líkamleg eða líffræðileg 
bygging eða virkni.“ 

„...takmörkuð geta eða 
vanhæfni ( vegna skerðingar) 
til að framkvæma athafnir á 
sama hátt eða innan þeirra 
marka sem eðlileg eru talin.“ 

„...erfiðleika einstaklings sem 
stafa af skerðingu eða fötlun 
og takmarka eða hindra 
viðkomandi einstakling við 
að uppfylla eðlileg hlutverk   
(miðað við aldur, kyn, 
félagslega og menningarlega 
þætti).“ 

38 

Flokkunarkerfið er undir áhrifum frá læknisfræðilegum skilgreiningum og 

heilsufélagsfræði. Samkvæmt kerfinu er fötlun og skerðing ekki það sama jafnvel þótt að 

skerðing sé álitin vera meginorsök fötlunar. Flokkunarkerfið hefur verið gagnrýnt og því 

hafnað af samtökum fatlaðra og fleiri aðila fyrir að viðhalda læknisfræðilegri sýn sem gengur 

út á að skerðingin orsaki fötlun. Kerfið opnar möguleikann á að félagslegir þættir eða 

erfiðleikar geti haft áhrif.39 Flokkunarkerfi sem þessi eða líkön leggja áherslu á að þær 

hindranir sem er að finna í umhverfinu eigi stóran þátt í að skapa fötlun einstaklingsins. 

Þekktasta og einnig umdeildasta líkanið er hið breska, félagslega líkan um fötlun. Aðal 

áhersla þess er að samfélagslegir þættir og hindranir eigi stóran þátt í að orsaka fötlunina. 

Kerfið er notað hér á landi og þá undir heitinu ICF (International Classification of 

functiounig, Disability and Health). Árið 1994 var hafist handa við að endurskoða ICIDH 

kerfið og var aðalhugsunin með þeim breytingum að laga helstu vankanta kerfisins og aðlaga 

 
37 Rannveig Traustadóttir 2003:26 
38 Rannveig Traustadóttir 2003:26 
39 Rannveig Traustadóttir 2003:26 

að nýrri hugsun. Með breytingunni á flokkunarkerfið ekki aðeins við um þá sem eru fatlaðir 

eða sjúkir heldur alla einstaklinga.40 Á íslensku hefur hugtakið fötlun verið haft sem yfirheiti 

um margvíslegar skerðingar. Í daglegu tali vísar íslenska hugtakið því til hópa fólks, sem 

talið er ófært um að taka þátt í „eðlilegum“ athöfnum vegna líkamlegra eða andlegra „galla“ 

eða „takmarkana“ sem gera það „óeðlilegt“.41 

Fötlunarfræðingar telja að fatlaðir einstaklingar eigi takmarkaða möguleika til að 

takast á við daglegar athafnir vegna félagslegra hindrana sem eru settar af hinum ófatlaða 

meirihluta. Félagslegar hindranir eins og aðgengi, neikvæð viðhorf og fordómar draga úr 

möguleikum fólks með líkamlegar og andlegar skerðingar. Hægt er því að segja að þessar 

hindranir leiði til félagslegrar útilokunar og kúgi einstaklinga sem búa við skerðingar. 

Hugsun og skilningur ófatlaðra stýrir viðbrögðum þeirra við fötluðum einstaklingum. Ef litið 

er á fötlun sem galla einstaklingsins eru rökrétt viðbrögð að lækna, laga eða efla viðkomandi 

með endurhæfingu, meðferð eða öðrum viðlíka aðgerðum. Aftur á móti ef álitið er að 

fötlunin eigi uppruna sinn í félagslegum hindrunum þá beinast viðbrögðin að 

samfélagslegum breytingum.42 

Fatlaðir einstaklingar eiga rétt á að sækja sinn heimaskóla eins og að framan greinir. 

Hins vegar er þjóðfélagið enn ekki búið að viðurkenna það að fullu og miklir fordómar eru 

gagnvart því að fötluð börn sitji við sama borð og ófötluð. Til að allir nemendur njóti sín í 

skóla fyrir alla þarf umburðarlyndi að aukast hér á landi. Allir nemendur eiga margt eða 

eitthvað sameiginlegt en þó hefur hver og einn einstaklingur sérkenni og persónubundnar 

námsþarfir. Í skóla fyrir alla er tekið mið af þeim þáttum og þar er fjölbreytni fagnað, ýtt 

undir sjálfstæði og brugðist við ólíkum þörfum nemenda. Skólastjórnendur og aðrir sem 

koma að kennslu þurfa þó að gera sér grein fyrir því að aðstæður verða að vera hentugar svo 

hægt sé að koma til móts við og mæta ólíkum þörfum nemenda á heilstæðan hátt. Jákvæðni 

kennara verður að ríkja gagnvart stefnunni um skóla fyrir alla eða nám án aðgreiningar og 

þeir þurfa jafnframt að vera tilbúnir að skilgreina þarfir nemenda og uppfylla þær.43 Með 

stefnunni hafa kröfur til kennara aukist og því fylgir meira vinnuálag. Því skiptir miklu máli 

 
40 Valgerður Gunnarsdóttir 2003:5 
41 Rannveig Traustadóttir 2003:29 - 37 
42 Rannveig Traustadóttir 2002:29 - 38 
43 Rósa Eggertsdóttir og fleiri 2002:61 - 85 

að allir vinni saman, sýni samstöðu og stefni að sama markmiðinu sem er að veita nemendum 

góða og heildstæða menntun – menntun við hæfi. 

 

3.2 Hugtök og skilgreiningar varðandi sérstakar þarfir nemenda 

Meirihluti nemenda á að geta náð flestum markmiðum sem sett eru fram í Aðalnámskrá 

grunnskóla. Sumir eiga erfiðara með námið en aðrir og þurfa lengri tíma til að ná viðkomandi 

markmiðum og einnig þarf oft að laga námið og námsefnið sérstaklega að þeim. Framkvæmd 

sérkennslunnar skiptir miklu máli. Ef ekki er rétt að henni staðið getur hún verið árangurslítil 

og jafnvel hamlandi. Þeir nemendur sem þurfa á sérkennslu að halda eiga að nýta þann rétt 

og fá þann stuðning í námi sem þörf er á hverju sinni. Sérkennsla er leið til að styðja við 

nemendur sem eiga í erfiðleikum með öll eða ýmis markmið sem sett eru fram í námskránni. 

Þessir nemendur hafa mikla þörf fyrir kennslu sem er sérstaklega aðlöguð að sértækum 

námserfiðleikum, fötlunum og/eða félags- og tilfinningalegum erfiðleikum. Í sérkennslu og 

sérúrræðum fyrir nemendur með sérþarfir hefur þróast sérhæfð hugtakanotkun.44 Til að gera 

okkur betur grein fyrir ólíkum þörfum nemenda og hvað sumir einstaklingar þurfa að glíma 

við dag frá degi er gott að skoða þessa þætti og helstu hugtök sem tengjast þeim. 

 

a. Námsvandi 

Sérstækir námserfiðleikar 

Líffræðilegar orsakir sem tengjast skilningi, skynjun og/eða notkun á rituðu eða töluðu máli 

og geta verið á einu sviði eða jafnvel fleirum. Skertir hæfileikar til að hlusta, lesa, tala, 

stafsetja, skrifa, eða beita stærðfræðiaðgerðum. 

Almennir námserfiðleikar 

Seinþroski eða væg greindarskerðing (tornæmisstig) getur verið ástæðan fyrir almennum 

námserfiðleikum. Getur orðið til þess að nemendur geta ekki tileinkað sér sama námsefni og 

jafnaldrar þeirra á sama tíma. Slíkir námserfiðleikar birtast í flestum eða öllum námsgreinum. 

 

b. Hegðunar- og samskiptavandamál 

Hegðunar- og tilfinningalegir erfiðleikar 

 
44 Fræðslumiðstöð Reykjavíkur 2000:8 - 21 

Erfiðleikar af líffræðilegum toga sem birtast í hegðun, samskiptum og líðan nemenda í skóla. 

Erfið hegðun getur hindrað nám hjá nemendum og einnig skólafélögum þeirra. Nemendur 

með hegðunar- og tilfinningalega erfiðleika fá oft greininguna ofvirkir með athyglisbrest, 

þunglyndir með andstöðuþrjóskuröskun og misþroska. Jafnvel geta þessir nemendur verið 

með samsettar/gagntækar þroskaraskanir og geðraskanir líkt og einhverfu og 

Aspargerheilkenni eða alvarlegar geðraskanir eins og geðklofa, áráttu og þráhyggjuröskun og 

kjörþögli.  

Félagslegir erfiðleikar 

Örðugleikar sem eru tengdir líðan og félagslegum aðstæðum nemenda hvort sem er á 

skólatíma eða utan hans. Nemendur þurfa því á aðstoð að halda vegna samskiptaerfiðleika 

og/eða erfiðra uppeldisaðstæðna. Slíkir félagslegir erfiðleikar barna í skóla geta birst í 

andfélagslegri hegðun, einangrun, einelti og fleira.  

 

c. Fötlun  

Skynhamlanir  

Blinda/sjónskerðing, heyrnaskerðing/heyrnaleysi eru dæmi um skynhamlarnir og þarf 

nemandinn á sérkennslu að halda eða jafnvel viðvarandi sérkennslu á táknmáli eða 

blindralestri. Nemandinn á möguleika á því að aðlagast almennri kennslu með þeim stuðningi 

og tækjum sem í boði eru. 

Hreyfihamlarnir/skert hreyfifærni 

Nemendur með skerta hreyfifærni gætu þurft sérkennslu í íþróttum og í þjálfun fínhreyfinga. 

Sérkennsla hreyfihamlaðra getur einnig verið í formi þjálfunar í notkun hjálpartækja eða 

aðstoð við „umferli.“  

Sjúkdómar og slys 

Sjúkdómar og slys geta hindrað eðlilega skólagöngu barns. Langveik börn og börn sem liggja 

á sjúkrahúsum af öðrum ástæðum eiga rétt á aðstoð við nám í veikindum eða í kjölfar þeirra. 

Fjölþætt vandamál 

Í einstaka tilfellum glímir nemandi við náms-, félags- og tilfinningalega erfiðleika og í 

slíkum tilfellum getur verið erfitt að greina frumorsök og fær nemandinn sérkennslu út frá 

samsettum vanda.45 

45 Fræðslumiðstöð Reykjavíkur 2000:21 - 22 

Ragnheiður Gunnbjörnsdóttir bendir á, í meistararitgerð sinni, að þeir einstaklingar 

sem koma að börnum með sérþarfir í grunnskólunum vilji meina að hefðbundin 

læknisfræðileg greining sé sjúkdómsmiðuð og hún segi til um ástæður sérþarfanna. Starfsfólk 

grunnskóla þurfi að kynna sér greiningar og afla frekari upplýsinga um nemandann og þá 

fyrst geti skólinn mætt þörfum hans. Börn með sérþarfir eru í almennum bekkjum og laga 

þarf námið að þeirra þörfum, sú vinna sem unnin er fyrir börn með sérþarfir skilar sér oft 

einnig til annarra nemenda í bekknum og njóta þeir góðs af. Vegna þess að slík aðlögun hefur 

oft í för með sér bætta kennsluhætti sem stuðlar að því að hver og einn nái árangri.46 

3.3 Ólíkir nemendur – ólíkur stuðningur 

Íslensk börn eru skólaskyld frá 6 - 16 ára aldurs. Í þeim hópi eru ólíkir einstaklingar sem 

víkja frá hinu almenna og ráða ekki við að læra án stuðnings. Má nefna nemendur sem eiga 

við námsörðugleika að stríða, þá sem hafa annað móðurmál en íslensku og eiga því rétt á 

sérstakri kennslu í íslensku, nemendur sem glíma við andlega eða líkamlega fötlun og 

nemendur sem eiga við tilfinninga,-samskipta- eða hegðunartruflanir að etja og veitist námið 

erfitt af þessum ástæðum.47 Ljóst er að þessir nemendur þurfa stuðning af ýmsu tagi. Ólíkur 

stuðningur í námi felst meðal annars í eftirfarandi þáttum: 

 

a. Námskrárgerð  

Einstaklingsnámskrá  

Einstaklingsnámskrá eða einstaklingsáætlun er áætlun sem gerð er fyrir einn nemanda. Þar er 

gerð grein fyrir stöðu nemandans, áherslum í námi, námsframkvæmd og hvernig framfarir 

skuli metnar. Gerð er grein fyrir námsefni og kennsluaðferðum, sem eru aðrar en 

Aðalnámskrá grunnskóla segir til um. Nemendur með einstaklingsnámskrá fá yfirleitt 

sérkennslu allt skólaárið og oft alla skólagöngu sína.  

Hópnámskrá  

Hópnámskrá eða hópáætlun er útbúin fyrir lítinn hóp nemenda sem þurfa minniháttar aðstoð í 

einni eða fleiri námsgreinum. Í námskránni er  gerð grein fyrir markmiðum, námsgreinum, 

 
46 Ragnheiður Gunnbjörnsdóttir 2006:16 - 22 
47 Elín G. Ólafsdóttir 2004:22  

námsefni, námsmati og tímabili. Oft er slík aðstoð veitt í styttri tíma í formi námsskeiða eða 

er allan veturinn.  

 

b. Almenn sérkennsla 

Einstaklingstímar  

Nemendur geta fengið sérkennslu í einkatímum, sem eru skipulagðir í heilan vetur eða í 

tímabilum. 

Aldursblandaðir hópar  

Nemendur úr einum eða fleiri árgöngum eru saman í hópi. Kennslan sem fer fram er oftast 

einstaklingsmiðuð.  

Getumiðaðir hópar 

Nemendur sem hafa svipaða getu eða færni innan árgangs sitja saman í sérkennslu. Kennslan 

getur farið fram inn í bekk eða í sérkennslurými, á námskeiðum eða ákveðinn tímafjöldi á 

viku. Hægt er að kenna nemendum samkvæmt einstaklings- eða hópnámskrá.  

 

c. Sérdeildir  

Sérdeildir eru fyrir þá nemendur sem ekki geta stundað nám í bekk eingöngu að mati 

foreldra/forráðamanna, umsjónarkennara eða annarra sérfræðinga. Gert er ráð fyrir að 

sérdeildir séu tímabundin lausn innan skólans en stefnt er að því að undirbúa nemendur undir 

nám í almennum bekk, með eða án stuðnings.48 

3.4 Í hverju birtist styrkur skóla sem kemur til móts við ólíkar þarfir nemenda? 

Nemandi verður að geta vaxið og þroskast á þann hátt að meðfæddir hæfileikar nái að 

styrkjast, kennarinn þarf að skapa bestu aðstæður fyrir hvert barn í skólanum. Hann þarf að 

horfa á hvern nemenda sem einstakling, sem þarf á trausti og öryggi að halda. Á þennan hátt 

vex einstaklingurinn og býr að góðu sjálfstrausti. Með þessu móti getur einstaklingurinn 

þroskað traustan þekkingarstofn til þess að vaxa. Skólinn þarf einnig að kenna nemendum 

sínum gildi og siði, sem eru nauðsynleg til að lifa í nútímaþjóðfélagi. Nemendur þurfa að 

læra að taka tillit til annarra, læra sjálfstæða hugsun og að bjarga sér á eigin spýtur. 

 
48 Fræðsluráð Reykjavíkur 2000:23 

Samfélagið sem við lifum í tekur stöðugum breytinum, sem hafa áhrif á lifnaðarhætti fólks 

og þess vegna þurfa nemendur fjölbreytt verkefni. Verkefnin verða að taka tillit til reynslu, 

umhverfis, þroska og þarfa einstaklinganna. Ljóst er að skólinn hefur vandasömu hlutverki að 

sinna því hann á að mennta börnin, bóklega og verklega en hann á einnig að undirbúa 

nemendur á fjölbreyttan hátt fyrir þjóðfélagið.49 

Ekki eru allir sammála því að fatlaðir einstaklingar skuli ganga í almenna grunnskóla. 

Þeir telja að betra sé fyrir hinn fatlaða að ganga í sérskóla því þar öðlist hann jákvæðari 

sjálfsmynd, tengist betur jafnöldrum sínum, sé laus við óraunhæfar kröfur, kennslu og þjálfun 

og nái frekar að móta og þróa eigin menningu. Þeir sem vinna með og eru hlynntir 

blönduðum grunnskólum eða skóla fyrir alla telja að fatlaðir fái eðlilega fyrirmynd með því 

að umgangast ófatlaða. Einnig er það mikilsverð reynsla fyrir bæði fötluð og ófötluð börn að 

kynnast hvert öðru. Það er uppeldisatriði að læra að taka tillit til annarra og styðja hvert 

annað til sjálfshjálpar. Allir einstaklingar eiga að fá að læra við þær aðstæður sem þeim 

henta, en ekki vera neyddir til þess að læra við aðstæður sem að henta þeim illa. 

Einstaklingar þurfa næði og gögn við hæfi og aðstoð við námið. Skóli fyrir alla þarf því að 

vera mjög fjölbreyttur og sveigjanlegur til að koma til móts við ólíkar þarfir nemenda.50 

Þeir skólar sem starfa samkvæmt hugtakinu skóli fyrir alla og mæta fjölbreyttum 

þörfum nemenda skipuleggja fjölbreyttar kennsluaðstæður og ólíka starfs- og kennsluhætti. 

Þannig nýtast styrkleikar þeirra nemendum á jákvæðan og uppbyggilegan hátt. Við teljum að 

styrkur grunnskólans felist í góðri samvinnu, fagmennsku og metnaðarfullu starfsfólki sem 

hefur jákvætt viðhorf gagnvart nemendum með ólíkar þarfir. Einnig skiptir góður aðbúnaður 

máli svo sem tækjakostur og húsnæði, nægjanlegt fjármagn og vel skipulögð stuðnings- og 

sérkennsla. 

 Skólaganga fatlaðra einstaklinga í almenna skóla hefur mikla þýðingu fyrir þá sjálfa 

og hefur ekki síður góð áhrif á hina nemendurna að okkar mati. Þetta er framför sem verður 

vonandi til þess að heilbrigðir og fatlaðir einstaklingar eigi meiri samskipti og njóti góðs af 

samveru hvers annars. Að okkar mati er starfsfólk í námsverum og sérdeildum að gera góða 

hluti og við viljum alls ekki sjá þau úrræði hverfa úr skólunum.  

 

49 Áslaug Brynjólfsdóttir 1992:40 - 41 
50 Gretar L. Marinósson og Kolbrún Gunnarsdóttir 1992:80 - 81 

4 Starfs- og kennsluhættir 

Í fjórða kafla gerum við grein fyrir hugtökunum starfshættir, kennsluhættir og 

kennsluaðferðir. Grunnskólar landsins verða að fylgja heilstæðri stefnu og koma til móts við 

ólíkar þarfir nemenda. Við gerum sérstaklega grein fyrir einstaklingsmiðuðu námi vegna þess 

að með einstaklingsmiðun leitast grunnskólinn við að sinna ólíkum þörfum og hugsa um 

nemendur sína sem einstaka og líta ekki á þá sem eina heild. Í lok kaflans gerum við grein 

fyrir stöðu grunnskóla, á höfuðborgarsvæðinu, í sérkennslumálum. 

 Samkvæmt Aðalnámskrá grunnskóla ber grunnskólum landsins að stuðla að alhliða 

þroska hvers og eins. Grunnskólinn skal taka við öllum börnum óháð líkamlegu og andlegu 

ástandi, félags- og tilfinningalegu eða málþroska þeirra. Grunnskólum er skylt að mennta öll 

börn á árangursríkan hátt.51 Grunnskólar sem fylgja stefnunni skóli fyrir alla þurfa fyrst og 

fremst að tileinka sér stefnu og kennsluhætti sem þeir telja að henti og komi til móts við 

ólíkar þarfir nemenda. Þegar reynt er að skilgreina kennsluhætti liggur beinast við að skoða 

hvernig Aðalnámskrá grunnskóla útskýrir kennslu. Kennslan á að beinast að því að hjálpa 

nemendum að tileinka sér þekkingu og skilning, þannig að nemendur nái að mynda sér 

skoðanir og viðhorf á ákveðnum sviðum en auki leikni og færni á öðrum sviðum. Með 

kennslu eiga nemendur að ná þeim markmiðum sem stefnt er að. Skólastarfið á að einkennast 

af fjölbreyttum vinnubrögðum og kennsluaðferðum, þar sem kennarar bera ábyrgð á að velja 

árangursríkustu leiðirnar til að ná árangri og settum markmiðum Aðalnámskrár grunnskóla 

og skólanámskrár. Við val á kennsluaðferðum verður að taka mið af viðfangsefninu, 

markmiðunum, aldri, þroska og getu þess nemanda sem í hlut á.52 

Í hugmyndum Handals og Lauvås um starfskenningu kennara kemur fram ákveðin 

afstaða til kennarastarfsins. Þeir líta svo á að í starfinu felist athafnir kennara og það huglæga 

á bak við athafnirnar sem hefur áhrif á hvernig starfið er útfært. Öll starfsmenntun er 

mikilvæg en mestu skiptir að starfsmennirnir vinni sjálfir úr því sem þeir læra og nái að 

blanda saman hinu fræðilega og því hagnýta sem verður þeim styrkur í starfi. Kennarinn 

verður þá skapandi aðili í mótun eigin starfshátta.53 Kennsluhættir snúast um framkvæmd og 

skipulag kennslunnar, skólastofunnar og námsumhverfi skólans. Kennarinn velur 

 
51 Aðalnámskrá grunnskóla 1999:14 
52 Aðalnámskrá grunnskóla 1999:15  
53 Ragnhildur Bjarnadóttir 1993:63 

kennsluaðferðir og námsmat með kennsluhættina í huga. Margir kennarar hugsa á jákvæðan 

hátt til þess að hafa fjölbreyttan nemendahóp og ná að þróa gjöfult námsumhverfi sem tekur 

mið af ólíkum þörfum nemenda. Þessir kennarar einbeita sér að skipulagningu náms fyrir 

heilan bekk en gæta þess að taka tillit til einstaklingsþarfa og gera sér grein fyrir því að engin 

ein leið gildir. Þar með viðurkenna þeir að hver nemandi sé einstaklingur og gerir 

námsumhverfið ríkara og nýta sér margbreytileika nemenda á árangursríkan hátt. Kennslan 

og námið skilar mestum árangri þegar kennarar og nemendur sameinast í að þróa 

margvíslegar leiðir að sama markmiðinu.54 Allir nemendur hafa hag af því að námið sé sniðið 

að getu þeirra og áhuga. Menntun á að aðstoða og hjálpa nemendum til að verða virkir 

þátttakendur í samfélagi líðandi stundar og framtíðarinnar. 

 

4.1 Kennsluaðferðir 

Kennsluaðferðir eru fjölbreyttar og byggjast á ólíkum forsendum og markmiðum. Margar 

kennsluaðferðir og afbrigði þeirra eru byggðar á ákveðnum kenningum í námssálarfræði, 

námskrárfræðum og menntaheimspeki. Kennari verður að gera sér grein fyrir helstu 

forsendum kennsluaðferðarinnar sem hann kýs að nota. Að öðrum kosti er möguleiki á að 

hann vandi ekki valið nógu vel og velji aðferðir sem henta ekki til árangurs.55 

Kennsluaðferðin verður að koma bæði til móts við námsþarfir nemenda og félagslega þætti. Í 

íslensku skólakerfi er, í flestum tilfellum, lögð áhersla á einstaklingsmiðað nám. Oftast er átt 

við að kennarinn leggi sig fram við að koma til móts við einstaklingsþarfir nemenda. Að 

nemendur þurfi ekki allir að læra það sama á sama tíma heldur hafi möguleika á að fást við 

fjölbreytt viðfangsefni, misþung og að hver nemandi geti unnið á sínum hraða, upp á eigin 

spýtur eða í hópum. Í einstaklingsmiðuðu námi er yfirleitt lögð áhersla á ábyrgð nemenda á 

eigin námi og virkari þátttöku þeirra.56 

54 Hafdís Guðjónsdóttir, Matthildur Guðmundsdóttir og Árdís Ívarsdóttir 2005:21 - 22 
55 Ingvar Sigurgeirsson 1999:35 
56 Ingvar Sigurgeirsson 2004 

4.2 Samkennsla  

Hugtakið aldursblöndun eða samkennsla er löngu þekkt hér á landi og felur það í sér að 

tveimur eða fleiri árgöngum er kennt saman á sama tíma. Hér er um að ræða samstæðan hóp 

með mismunandi námsmarkmið og námsþarfir án þess þó að farið sé eftir aldri eða 

námsgetu. Með aldursblöndun er leitast við að búa nemendum aðstæður þar sem þeir geta 

skapað nám sitt á eigin forsendum en ekki verið að fylgja námskrármarkmiðum eða 

aldurstengdu námsefni. Mikilvægt er að við gerum okkur grein fyrir því að nemendur á sama 

aldri eru ekki allir jafn tilbúnir til að læra það sama á sama tíma. Börn geta verið mislangt 

komin í þroska. Barn sem er komið langt í félagsþroska er hugsanlega komið mjög stutt í 

málþroska. Í aldursblönduðum hópi eru ólík hegðunarmynstur oft viðurkennd. Því eiga þeir 

nemendur sem styttra eru komnir í þroska oft auðveldara uppdráttar í aldursblönduðum hópi 

en í hefðbundnu bekkjarkerfi.57 

Rúnar Sigþórsson talar um námsaðlögun, sem er annað hugtak yfir einstaklingsmiðað 

nám, í grein sinni Samkennsla árganga. Þar segir hann að námsaðlögun sé viðleitni kennara 

til að aðlaga markmið, kennsluaðferðir, námsefni og gögn að mismunandi getu og ólíkum 

þörfum einstaklinga í hópi. Hver nemandi getur með þessu móti fengið nám og kennslu við 

hæfi þrátt fyrir að tilheyra námshópi. Hér er mikilvægt að kennarinn skapi námsaðstæður sem 

hvoru tveggja hæfir einstaklingi og öllum hópnum. Að skapa slíkar aðstæður krefst mikillar 

skipulagningar af hálfu kennara, hann verður að vera meðvitaður um hæfileika og reynslu 

nemenda sinna. Nemendur verða á sama tíma meðvitaðri um eigin getu og hæfni með því að 

setja sér eigin námsmarkmið og vinna meira sjálfstætt og á eigin ábyrgð. Kennarinn getur 

skipulagt kennsluna með það í huga að meginmarkmið og námsefni sé það sama fyrir 

námshópinn en nemendur vinni á eigin hraða hvað varðar námsefni og aðferðir. Kennarinn 

vinnur að stöðugu námsmati og krefst aðferðin aukinnar samvinnu nemenda og kennara.58 

4.3 Athafnamiðað nám 

Athafnamiðuð námskrá byggist á að tengja nám nemenda algengum athöfnum daglegs lífs 

þar sem nemendur geta orðið virkir þátttakendur í eigin námi.59 Hugmyndin að slíku námi 

 
57 Rúnar Sigþórsson 2003 
58 Rúnar Sigþórsson 2003 
59 Hafdís Guðjónsdóttir, Matthildur Guðmundsdóttir og Árdís Ívarsdóttir 2005:31 

varð fyrst til þegar skipuleggja átti nám fyrir mikið fatlaða nemendur þannig að þeir yrðu 

eins virkir þátttakendur og mögulegt var. Með athafnamiðuðu námi er reynt að útskýra hvað 

nemendur gera í rauninni, bæði í skólanum og utan hans. Athafnamiðuð námskrá leggur 

áherslu á að nemendur ljúki skólagöngu sinni með námsreynslu úr eigin umhverfi, þeir verði 

virkir þegnar í samfélaginu og eigi síður hættu á að einangrast eða verða útskúfaðir. Með 

þessu móti getur kennarinn sniðið kennsluna að nemandanum og minnkað líkurnar á að 

þýðingarmiklum tíma sé eytt í að þjálfa færni, sem ekki nýtist í daglegu lífi.60 

Kennarar og foreldrar gerðu sér grein fyrir að sumir nemendur náðu ekki að læra það 

sama og jafnaldrar þeirra og gátu kennarar ekki treyst á Aðalnámskrá grunnskóla né almennt 

námsefni. Þess í stað þurftu kennarar að byggja á getu nemenda og samþættingu við daglegt 

líf. Með athafnamiðuðu námi er verið að reyna að aðstoða nemendur við að verða virkir 

þátttakendur í daglegu lífi og liggur beinast við að athuga fyrst hver geta nemenda er. Þessa 

athugun er hægt að framkvæma með því að nota athafnalista, sem tilgreina sem flestar 

algengar athafnir daglegs lífs bæði í skólanum og utan hans. Nauðsynlegt er að fjölskylda og 

vinir taki þátt í slíku mati. Ekki er ætlast til þess að nemendur taki þátt í öllum athöfnum sem 

eru á listanum því engin einstaklingur, hvorki fatlaður né ófatlaður, framkvæmir allar þessar 

athafnir í daglegu lífi. Matið er ekki einungis fyrir fatlaða nemendur heldur er það einnig 

ætlað öllum nemendum og foreldrum sem vilja koma á framfæri áhuga barna sinna og 

færni.61 

Með athafnamiðuðu námi fá nemendur tækifæri til að tengja námið eðlilegum 

athöfnum daglegs lífs og verða virkari þátttakendur í eigin námi eins og fyrr hefur verið sagt. 

Þegar kennari byggir kennsluna á algengum raunverulegum athöfnum nemenda getur hann 

gert námið merkingarbærara fyrir vikið. Kennarinn getur nýtt auðug námstækifæri og byggt á 

reynslu og áhuga nemenda. Einstaka nemendur sjá ekki tilganginn með ýmsum verkefnum 

sem kennarinn leggur fyrir og getur kennsluaðferðin hjálpað þeim að tengja verkefnin við 

raunveruleikann eða daglegt líf.62 Kennarinn þarf að hafa ákveðna þætti í huga svo að námið 

verði merkingarbærara fyrir nemendur: 

 

60 Ferguson, Dianne L., Hafdís Guðjónsdóttir og fleiri 1999:9 - 10  
61 Ferguson, Dianne L., Hafdís Guðjónsdóttir og fleiri 1999:10 
62 Hafdís Guðjónsdóttir, Matthildur Guðmundsdóttir og Árdís Ívarsdóttir 2005:31 - 32  

� Hæfni hvers nemanda til þátttöku í daglegu lífi jafnaldra. 

� Athafnir sem nemendur sjálfir hafa áhuga á eða vilja kynnast betur.  

� Athafnir sem fjölskylda nemandans telur mikilvægt að hann tileinki sér.63 

Grundvallaráherslan er að auka og virkja styrkleika, getu og færni nemenda en ekki að 

einblína á vanhæfni og það sem þeir eru ófærir um. Þó má ekki sniðganga veikari þætti en 

hugsanlega er hægt að styðjast við sterkari hliðar til að byggja upp veika þætti.64 

4.4 Fjölgreindarkenning Howard Gardners 

Allir eru sterkir á einhverjum sviðum og kennarar þurfa að taka tillit til þess, setja markmið 

og byggja kennslu á þáttum sem reynast nemendum best og styrkja aðra þætti með 

fjölbreyttum vinnubrögðum. Nemendur sem gera sér grein fyrir eigin styrkleikum, auka 

sjálfstraust sitt með því að hugsa til dæmis „ég er góður í þessu.“ Nemendur verða að skilja 

að ekki eru allir jafnfærir á öllum sviðum og að hægt sé að auka færni á öðrum sviðum65.

Í bókinni Frames of Mind setti Howard Gardner fram hugmyndir sínar um sjö 

grunngreindir; málgreind, rök- og stærðfræðigreind, rýmisgreind, hreyfigreind, 

tónlistagreind, samskiptagreind, sjálfsþekkingargreind og umhverfis-/náttúrugreind. Gardner 

kýs að nota orðið greind um frumflokkana en ekki sérgáfa eða meðfæddur hæfileiki, þar sem 

fólki hættir til að setja eina greind í öndvegi jafnvel þótt til séu margar gerðir greinda. Með 

kenningum sínum náði Gardner að víkka sýn á mannlega möguleika út fyrir takmarkanir 

greindarvísitölunnar. Hann dró í efa að réttmætt væri að ákvaða greind einstaklings með því 

að taka hann úr eðlilegu námsumhverfi og láta hann leysa einangruð verkefni, sem hann 

hafði aldrei áður leyst og myndi líklega ekki leysa aftur. Hugmyndir Gardners snúast um að 

greind sé hæfileikinn til að leysa þrautir eða vandamál annars vegar og samhengi við 

umhverfið hins vegar. Seinna setti Gardner fram áttundu greindina og reifaði þann möguleika 

að greindirnar væru jafnvel níu.66 

Með því að nýta fjölgreindirnar í skólastarfi þar sem hugtakið skóli fyrir alla er haft 

að leiðarljósi er verið að styrkja nemendur á þeirra sviði/greind. Þannig er komið til móts við 
 
63 Ferguson, Dianne L., Hafdís Guðjónsdóttir og fleiri 1999:10 
64 Ferguson, Dianne L., Hafdís Guðjónsdóttir og fleiri 1999:10 
65 Hafdís Guðjónsdóttir, Matthildur Guðmundsdóttir og Árdís Ívarsdóttir 2005:15  
66 Thomas, Armstrong 2001:13 - 15 

ólíkar þarfir en ekki einblínt á það sem nemendur eru veikir í. Enginn er góður í öllu, allir eru 

góðir í einhverju. 

 

4.5 Að skipuleggja félagslega þátttöku barna í hópi/bekk. Hvað skiptir máli? 

Kennarinn þarf að undirbúa námsefnið og kennslustundina á þann hátt að hámarks lærdómur 

fari fram og nemendum verður að vera ljóst hver markmiðin með náminu eru. Kennarinn þarf 

að vekja eftirvæntingu og áhuga nemenda sinna. Með tilliti til alls þessa verður kennarinn 

einnig að huga að bekkjarandanum en grunnurinn verður að vera gagnkvæmur skilningur og 

virðing milli kennara, nemenda og fjölskyldna þeirra. Notalegt skólaumhverfi er í höndum 

kennarans að skapa, þar sem nemendur finna til öryggis, að þeir séu metnir að verðleikum og 

líður vel. Í skólastofunni verður að ríkja gangkvæm virðing, skilningur og umburðarlyndi. Ef 

nemandi með sérþarfir eða fötlun tilheyrir námshópnum er mikilvægt að hann fái tilfinningu 

fyrir því að hann tilheyri hópnum. Slíkt gerist ekki ef nemandinn er látinn vinna til hliðar við 

aðra nemendur og tekur ekki þátt í hópverkefnum eða umræðum. Með þessu móti kemur 

kennari í veg fyrir að aðrir nemendur komi fram við nemandann á eðlilegan hátt. Óháð 

greind, félags- eða líkamlegri færni þurfa allir nemendur á hjálp og stuðningi kennarans að 

halda til að þroskast og viðhalda vitsmunalegri færni sinni. Kennarinn þarf að gæta að 

tilfinningum nemenda sinna, þekkingu, færni og skilningi þeirra.67 

Þegar skipulögð er félagsleg þátttaka barna í hópi, sem hefur fatlaðan nemanda eða 

nemendur með miklar sérþarfir, skiptir miklu máli að kennarinn viti námslega og félagslega 

stöðu allra nemenda í hópunum. Þegar námsstaða nemenda liggur fyrir, getur kennarinn gert 

sér grein fyrir hvers konar námsefni, kennsluaðferðir og verkefni hentar þessum 

nemendahópi. Áður en námsefnið er útfært þarf kennarinn að spyrja sig mikilvægra 

spurninga líkt og: 

 

• Á hvaða hátt má útfæra verkefnið, er hægt að vinna það í hópi eða sem 

einstaklingsvinnu?  

• Hvernig er best að skipta þessum nemendahópi í hópa með tilliti til einstaklinga með 

sérþarfir?  

 
67 Hafdís Guðjónsdóttir, Matthildur Guðmundsdóttir og Ásdís Ívarsdóttir 2005:45 - 47 

• Er verkefnið útfært á þann hátt að allir nemendur hafi vinnu við hæfi og geti náð 

árangri?  

• Eru námsmarkmiðin sameiginleg, þannig að hægt sé að vinna verkefnið á þann hátt 

að allir nemendur hafa unnið að sameiginlegri niðurstöðu? 

 

Til að tryggja að nemandi með þroskahömlun eða aðrar sérþarfir geti tekið virkan þátt í 

skólastarfinu á sama hátt og ófatlaðir nemendur verður skólinn að laga sig að ólíkum þörfum 

nemenda líkt og þeir þurfa að laga sig að skólanum.68 

Mikilvægt er að hver kennari sé meðvitaður um að fagmennska felist í að þroska eigin 

hæfileika, geta lært af öðrum og með öðrum. Kennarar þurfa ekki endilega að vita fyrirfram 

allt um viðkomandi fötlun eða sérþarfir en geta leitað upplýsinga þegar við á. Kennarar 

ákveða sjálfir hvernig þeir kenna nemendum sínum og hvaða kennsluaðferðir þeir nota eða 

styðjast við. Þeir þurfa að aðlaga þær aðferðir að nemendahópi sínum og þeim námsgreinum 

sem þeir kenna hverju sinni. Margir kennarar telja það jákvætt að hafa fjölbreyttan 

nemendahóp og eru opnir fyrir þeirri fjölbreytni sem skapast í hverjum bekk. Fagleg viðhorf 

og viðbrögð þeirra skipta máli þegar þeir skipuleggja námið fyrir nemendur sína . Þeir leggja 

áherslu á að skipuleggja nám fyrir heilan hóp nemenda um leið og þeir gæta að ólíkum 

einstaklingsþörfum. Kennarar bregst við þörfum hvers nemenda og viðurkenna að 

einstaklingsmunurinn gerir námsumhverfið fjölbreyttara og þeir nýta sér margbreytileikann á 

árangursríkan hátt. Slík viðhorf og afstaða auka líkur á að kennarar þrói kennsluhætti sem 

hæfa mikið getublönduðum hópi.69 

4.6 Einstaklingsmiðað nám  

Í grein sinni Um einstaklingsmiðað nám fjallar Ingvar Sigurgeirsson um einstaklingsmiðaða 

kennsluhætti í anda atferlisstefnu og mannúðarsálfræði en samt sem áður er algengast að 

finna hugmyndafræði kennsluháttanna í anda hugsmíðahyggjunnar.70 Aðferðin byggist á því 

að nemandinn sé virkur í þekkingarleit sinni og geti byggt upp eigin skilning á heiminum. Í 

bandarískum fræðibókum sem gefnar voru út eftir 1970 er meðal annars lögð áhersla á að líta 

 
68 Gretar L. Marinósson og Auður B. Kristinsdóttir 2004:35 
69 Hafdís Guðjónsdóttir, Matthildur Guðmundsdóttir og Árdís Ívarsdóttir 2005:21 - 39 
70 Ingvar Sigurgeirsson 2005:14  

skuli á hvert barn sem einstakt og heildstætt og að ógerlegt sé að aðgreina félagslega-, 

tilfinninga- og vitmunalega þætti einstaklingsins. Bækurnar brugðu upp mynd af 

skólaumhverfi sem þurfti að vera jákvætt, hlýlegt, óþvingað og hvetjandi. Í skilgreiningu 

Carol Ann Tomlinson á hugtakinu „differentiation“ segir, „virk viðbrögð kennara við þörfum 

nemandans“ og „einstaklingsmiðlun“ felst í því að sinna þörfum nemenda eða nemendahóps 

en ekki að kenna öllum bekknum eins og um einn einstakling sé að ræða.“ Mikilvægt er að 

kennarinn geti sýnt sveigjanleika í kennsluaðferðum, námstíma, verkefnum, námsefni og allri 

vinnu nemenda. Kennarinn verður að vinna að stöðugu námsmati sem er fjölþætt og 

greinandi og í samræmi við kennsluna og kennsluaðferðir. Verkefni nemenda verða að vera 

krefjandi, áhugaverð og merkingarbær og auka skilning og færni nemenda. Þeir verða að bera 

ábyrgð á eigin námi og vinna markvisst í náminu. Kennarinn vinnur sem verkstjóri eða 

leiðtogi sem byggir á greiningu sinni á hverjum nemenda. Hann tekur mið af hæfileikum, 

áhuga, námsaðferðum og viðhorfum hvers einstaklings.71 

Tomlinson gerir ráð fyrir að einstaklingsmiðun beinist að fjórum þáttum: inntaki, 

aðferð, afrakstri nemandans og námsumhverfi. Í fyrrnefndri grein Ingvars er lýst ýmsum 

aðferðum sem talið er að henti í einstaklingsmiðun, svo sem námstöðvar eða vinnusvæði þar 

sem nemendur fást við ólík viðfangsefni og geta unnið einir eða í hópum. Nemendur gera 

áætlanir um eigið nám, sjálfstæð viðfangsefni, rannsóknir, viðfangsefni sem eru þyngdarskipt 

og námssamninga sem þeir gera með kennara um ákveðin efni. Einnig geta nemendur unnið 

að lausnaleitarverkefnum, stofnað rannsóknarhópa, unnið valverkefni og notað 

námsmöppur.72 

Ingvar bendir á að hugmyndir um einstaklingsmiðað nám þróist eftir mörgum ólíkum 

brautum og liggja rætur þeirra víða. Þannig má nefna hugmyndir um einstaklingsmiðað nám 

sem byggjast á atferlisstefnunni (behaviourism) og enn aðrar sem byggja á hugmyndum 

mannúðarsálfræðinnar (humanistic psychology). Dæmi um einstaklingsmiðað nám sem 

byggist á atferlisstefnunni má nefna Kellerlíkanið (personalized system of instruction (PSI)). 

Líkanið var þróað af Fred Keller sem var náinn samstarfsmaður Skinner. Samkvæmt 

Kellerlíkaninu er nám skipulagt í stuttum námslotum þar sem nemandinn lærir á eigin hraða. 

Nemandinn tekur áfangapróf þar sem hann hefur aðgang að réttum lausnum og áherslan er 

 
71 Ingvar Sigurgeirsson 2005:20-21 
72 Ingvar Sigurgeirsson 2005:21-22 

lögð á að nemandinn fái sem fyrst umsögn eða vitnisburð úr áfangaprófinu. Nemandanum 

hafa verið sett ákveðin mörk til að keppa að og er yfirleitt miðað við 90% námsárangur. Í 

hugmyndum sínum byggði Keller meðal annars á jafningjakennslu, þar sem nemendur sem 

eru lengra komnir aðstoða við kennsluna. Kellerlíkanið er nokkuð áþekkt hlítarnámskerfi 

(mastery learning) sem þróað var af Benjamin Bloom, James H. Block og fleirum á sjöunda 

áratug síðustu aldar. Hugmyndir þeirra voru meðal annars að flestir nemendur gætu náð 

tökum á námsefninu ef þeir fengju til þess nægan tíma og stuðning.73 

Einstaklingsmiðað nám byggist fyrst og fremst á rétti einstaklingsins til nýta 

eiginleika sína í námi. Kennslan byggist á ólíkum þörfum einstaklinga þar sem komið er til 

móts við ólíka hæfileika, þekkingu og áhugasvið hvers og eins og tekið er tillit til vitsmuna-, 

hreyfi-, félags- og tilfinningaþroska. Mikilvægt er að meta náms- og félagslega stöðu 

nemenda og skipuleggja kennsluna út frá niðurstöðunum. Þegar skipuleggja á kennslu út frá 

einstaklingsþörfum eru ýmsir möguleikar fyrir hendi. Leggja þarf námsefnið fram á þann hátt 

að nemendur, sem eru missterkir á tilteknum sviðum, geti tekist á við námsefnið á sínum 

forsendum. Námsefni og námsgögn þurfa að vera í mismunandi þyngdarflokkum með ólíkum 

áherslum svo að eiginleikar allra nemenda njóti sín og gefa þarf kost á valverkefnum þar sem 

fjölþætt markmið eru sett. Nemendur geta unnið samkvæmt einstaklingsáætlun, eða 

einstaklingsnámskrá sem er algjörlega eða að mestu óháð vinnu annarra nemenda. Þeir eiga 

þá sitt ákveðna vinnusvæði í kennslustofunni og vinna verkefni einir eða undir stjórn 

stuðningsfulltrúa, sérkennara eða þroskaþjálfa. Aftur á móti er talið óæskilegt að nemendur 

vinni eingöngu á þennan hátt. Einnig er hægt að skipuleggja kennslu lítilla hópa, sem hafa 

álíka námslegar þarfir, þar sem frumskilyrði er að nemendum sé ljóst hvaða möguleikar eru 

til úrvinnslu og að kennarinn útskýri viðfangsefnin með tilliti til ólíkra þarfa nemenda. 

Einstaka nemendur þurfa ólíka nálgun til að skilja námsefnið betur, til dæmis útskýringar 

með myndrænum og/eða leikrænum hætti eða jafnvel að búta námsefnið niður og útskýra fáa 

þætti í einu.74 

Þegar við hugleiðum einstaklingsmiðaða kennsluhætti, þá kemur fyrst í hugann 

mikilvægi þess að skólastarfið sé aðlagað með nemandann í huga. Að okkar mati er 

einstaklingsmiðun í námi grundvöllur fyrir farsælu skólastarfi. Með því að steypa alla í sama 

 
73 Ingvar Sigurgeirsson 2005:14 - 15 
74 Hafdís Guðjónsdóttir, Matthildur Guðmundsdóttir og Árdís Ívarsdóttir 2005:23 - 24 

formið og gera sömu kröfur til ólíkra einstaklinga erum við að koma í veg fyrir að nemendur 

geti nálgast námið á eigin forsendum. 

 

4.6.1 Grunnskólar á höfuðborgarsvæðinu 

Við teljum að jafnvel þótt almenn stefna í íslenska skólakerfinu sé að framfylgja 

einstaklingsmiðuðu námi getur verið erfitt fyrir kennara að koma til móts við ólíkar þarfir 

nemenda. Aðal ástæða þess er meðal annars of stórir bekkir og skortur á fjármagni til 

skólanna. Til að gera okkur betur grein fyrir stöðu sérkennslu í grunnskólum á 

höfuðborgarsvæðinu skoðuðum við skýrslu sem gerð var á vegum Fræðslumiðstöðvar 

Reykjavíkur árið 2000. Að okkar mati er gott að skoða könnun sem þessa til að fá betri 

innsýn í hvað grunnskólinn er að gera til að mæta ólíkum þörfum nemenda. Könnun var gerð 

á fjölda nemenda, ástæðum og framkvæmd sérkennslu. Niðurstöður leiddu í ljós að um 20% 

nemenda eru í sérkennslu og sérúrræðum í Reykjavík á ári hverju. Að meðaltali voru um 

14% nemenda í almennri sérkennslu, um 3% í talkennslu, rúmlega 1% í sérdeildum og 1,5% í 

sérskólum eða sérhæfðum sérdeildum. Um 60% nemenda sem voru í almennum sérdeildum 

og um 60% nemenda sem voru í sérkennslu voru þar vegna námsvanda, bæði almenns og 

sértæks. Nemendur sem þurftu sérúrræði vegna félags- og tilfinningalegra örðugleika eða 

hegðunarvanda voru um 15% í sérkennslu og um 37% í sérdeildum. Aðrir nemendur í 

sérkennslu og sérdeildum, um 25% voru þar vegna fjölþættra vandamála, fötlunar, slysa og 

svo framvegis.75 

Skýrsla Fræðslumiðstöðvar Reykjavíkur sýnir okkur stöðu sérkennslumála í 

Reykjavík. Til að átta okkur betur á því hvernig þessum málum er háttað þar skulum við líta 

á tölur frá Noregi og Kanada í fyrrnefndri skýrslu. Samkvæmt könnun sem gerð var í Noregi 

árið 1998 voru um 17% nemenda í Osló sem fengu sérkennslu og kennslu sem var löguð að 

einstaklingsþörfum. Í New Brunswick í Kanada er talið að um 5 – 15% nemenda þurfi á 

sérkennslu að halda eða sértækum úrræðum. Samkvæmt þessari skýrslu er íslenska 

skólakerfið að þjóna vel börnum með sérþarfir. Líkt og við Íslendingar þá leggja Grikkir, 

 
75 Fræðslumiðstöð Reykjavíkur 2000:2 



Háskólinn á Akureyri  Skóli fyrir alla 

32  Ása Árnadóttir og Þórdís Þórðardóttir 

Portúgalir, Ítalir, Svíar og Norðmenn mesta áherslu á að nemendur með sérþarfir fái kennslu 

innan hins almenna bekkjar.76 

Þessar niðurstöður sýna okkur að nemendur með sérþarfir eru frekar í sérkennslu eða 

sérúrræðum heldur en að fá einstaklingskennslu í bekk. Aftur á móti sýna þessar tölur ekki 

fram á hvort nemendur séu bæði í bekk og sérkennsluúrræðum. Þær sýna heldur ekki hvort 

nemendur sem eiga rétt á sérkennslu eða sérúrræðum fái slíka kennslu. Þessi skýrsla gefur 

okkur nokkra innsýn í það hvernig málum er háttað í Reykjavík. 

 

5 Eigindlegar rannsóknaraðferðir 

Í þessum kafla skoðum við þætti sem snúa að eigindlegum rannsóknaraðferðum. Við gerum 

grein fyrir þátttökuathugunum og spurningalistum en þær aðferðir notuðum við í rannsóknum 

okkar í þessu verkefni. Einnig gerum við grein fyrir aðferðafræði vettvangsathugunarinnar. 

 Snemma á nítjándu öld setti Auguste Comte fram kenningar sínar um að hægt væri að 

skoða félagslegan veruleika með vísindalegum aðferðum. Þetta var upphafið að 

staðreyndahyggju. Staðreyndahyggja byggist á því að hægt er að skoða litla hluti veruleikans 

og sú þekking getur gefið okkur heildarmynd af því hvernig veröldin er. Hugmyndafræði 

staðreyndahyggjunnar byggist á því að sett er upp kenning um afmarkaðan hluta veruleikans 

og síðar er sá hluti skoðaður. Út frá kenningunni eru settar fram tilgátur sem síðan eru 

prófaðar. Tilgáturnar eru aðgerðabundnar og settar fram þannig að hægt sé að mæla hvort 

þær standist. Gögnum er aflað og annað hvort styðja þau tilgáturnar eða hafna þeim. Út frá 

þeim gögnum er hægt að setja fram ályktun um það hvort kenningin og tilgátur standist eða 

ekki. Um miðblik tuttugustu aldar varð til ný nálgun sem nefnd hefur verið eigindleg 

aðferðafræði.77 

Eigindlegir rannsakendur leggja áherslu á að safna upplýsingum um lítinn hóp.78 Þeir 

telja að þar sem maðurinn er meðvitaður um eigin hegðun, hugsun, tilfinningar og skynjun 

séu upplýsingar um þá mikilvægar. Hvernig fólk festir merkingu og hvaða merkingu það 

festir er grundvallaratriði fyrir hegðun þeirra. Eigindlegum rannsakanda er ekki umhugað um 

 
76 Fræðslumiðstöð Reykjavíkur 2002:12 
77 Sigurlína Davíðsdóttir 2003:219  
78 Cozby, Paul C. 2007:109 

sannleikann, heldur um sannleikann sem upplýsingarnar birta. Félagslegur raunveruleiki er 

afrakstur af merkingarfullum, félagslegum og gagnkvæmum áhrifum sem skiljast frá 

sjónarhorni þeirra sem taka þátt en ekki frá sjónarhorni athugandans.79 

Eigindlegir rannsakendur vilja frekar rannsaka félagsleg fyrirbæri í þeirra eigin 

umhverfi til að slíta þau ekki úr samhengi við sinn rétta ramma. Þeir telja að þegar vegið er, 

talið og mælt sé verið að horfa á örlítið brot raunveruleikans og ekki hægt að heimafæra það 

upp á alla heildina. Því telja eigindlegir rannsakendur að árangursríkast sé að gera sig hluta af 

umhverfinu, flytja inn í menninguna eða þá stofnun sem verið er að skoða. Þeir telja einnig 

að óráðlegt sé að koma að rannsókninni með fyrirfram gefnar hugmyndir um árangur og 

betra sé að leyfa gögnunum að þróa kenningar um það sem rannsóknin getur leitt í ljós.80 

5.1 Þátttökuathuganir 

Grundvallaratriði í eigindlegum rannsóknum er að athugunin fari fram við eðlilegar aðstæður 

til dæmis í kennslustofunni. Í þátttökuathugunum eyða rannsakendur töluverðum tíma í að 

fylgjast með eðlilegri hegðun, frá klukkustundum til nokkurra daga. Þá eru nokkrir 

þátttakendur valdir sem hæfa tiltekinni rannsókn og vonast rannsakendur til að ná skilningi 

þátttakenda. Þátttökuathuganir skiptast í fjórar ólíkar athuganir. Í fyrsta lagi er um að ræða 

óvirkan þátttakanda sem fylgist með án þess að hafa áhrif á starf eða hegðun þátttakanda. Í 

öðru lagi greinilegur þátttakandi sem er þekktur rannsakandi en tekur ekki hlutverk 

þátttakanda. Í þriðja lagi virkur þátttakandi sem tekur þátt með öðrum þátttakendum en er 

þekktur sem rannsakandi og í fjórða lagi algjör þátttakandi sem tekur þátt í öllu og er ekki 

þekktur sem rannsakandi. Ef rannsakandinn er virkur í þátttökunni eru meiri líkur á að hann 

hafi áhrif á rannsóknina. Á vettvangi fer fram öflun gagna og skráning, þar skipta öll 

smáatriði máli en þau eru mikilvæg fyrir athugunina. Slíkar skráningar eru tvenns konar; 

hlutlægar lýsingar og huglægar lýsingar.81 Í rannsókn okkar vorum við óvirkir athugendur á 

vettvangi að safna gögnum og skrá. 

 
79 Burns, Robert B. 2000:388 
80 Sigurlína Davíðsdóttir 2003:226  
81 McMillan, James 2000:258 - 260 

5.2 Spurningalistar 

Helstu kostir þess að nota spurningalista eru að þeir ná til fleira fólks en hægt er með 

viðtölum og athugunum eða þegar fyrirfram er ákveðið hvaða upplýsinga er þörf. Einnig er 

tiltölulega auðvelt að vinna úr gögnunum með tölfræðilegum aðferðum. Gallar við 

spurningalista eru að afföllin eru trúlega meiri en þegar viðtöl eru tekin og ekki er hægt að 

tryggja að spurningarnar skiljist rétt. Auk þess koma engar upplýsandi athugasemdir varðandi 

svarið. Með spurningalista er ekki hægt að fá heilsteypta lýsingu á manneskju eða aðstæðum. 

Spurningalistar greinast í skipulagðar og óskipulagðar spurningar. Óskipulagðrar spurningar 

eru opnar spurningar þar sem hinn aðspurði á að svara með eigin orðum. Skipulagði 

spurningalistinn líkt og við notuðum í okkar athugun inniheldur spurningar með fastbundnum 

svörum. Skilyrði fyrir slíkum spurningalista er að fyrirfram sé góð þekking á því sem 

rannsakendur ætla að spyrja um því annars er hætta á að spurningar séu rangar og 

upplýsingarnar sem gefast tengist ekki málefninu.82 

Í eigindlegum rannsóknaraðferðum er hægt að styðjast við ólíkar aðferðir. Við 

kynntum okkur þessa ólíku aðferðir og töldum að þær henti okkar rannsóknarvinnu best. Því 

ákváðum við að gera vettvangsathuganir og fylgjast með nemendum í sínu daglega umhverfi 

jafnframt því að leggja fyrir þá, foreldra þeirra og umsjónarkennara spurningalista. 

 

5.3 Aðferðafræði rannsóknarinnar 

Rannsóknina framkvæmdum við í grunnskóla á höfuðborgarsvæðinu í lok nóvember og 

byrjun desember 2007. Skólinn er í gömlu grónu hverfi og var hann stofnaður árið 1959. Í 

skólanum eru um 600 nemendur frá 1. upp í 10. bekk. Stefna skólans er að einstaklingurinn 

fái að njóta sín og fái tækifæri til að efla sjálfan sig. Skólastarfið byggist á 

einstaklingsmiðuðu námi og mótast af nútímalegum vinnubrögðum sem eru að okkar mati 

bæði gefandi og skapandi. Strax í upphafi haustannar fengum við leyfi hjá foreldrum 

nemendanna til að framkvæma athuganirnar (sjá fylgiskjal 1). 

 Þeir nemendur sem fyrst komu til greina í úrtakið voru um 30 talsins og sýndu þeir 

mismikil merki um ólíkar náms-, félags- og tilfinningalegar þarfir. Eftir að hafa fylgst með 

nemendum í um 7 vikur var fjöldi nemenda minnkaður niður í 10 en 5 voru líklegri en aðrir 

 
82 Hermann Óskarsson 2000:84-85 

til að taka þátt í vettvangsathuguninni og svara spurningalistum. Þessir 10 nemendur fengu 

allir senda spurningalista heim sem foreldrar svöruðu en nemendur svöruðu spurningalista í 

skólanum. Í samráði við umsjónarkennara nemendanna voru 3 nemendur valdir af þessum 5 

til að taka þátt í rannsóknum okkar. Við fylgdumst með nemendunum í sínu daglega 

umhverfi í skólanum það er í heimastofu, sérgreinum, íþróttum, sundi, matartíma og úti í 

frímínútum. Við ræddum við alla kennara og skólastjórnendur þessara nemenda. Við fengum 

einnig að fylgjast með foreldraviðtölum þessara nemenda og með því fengum við að okkar 

mati betri tengingu milli heimils og skóla, sem síðar kom sér vel við úrvinnslu gagna, svo 

sem að geta tengt svör foreldra við andlit. Þar sem við vorum búnar að fylgjast með þessum 

nemendum í um 12 vikur þegar vettvangsathugunin var gerð virtust nemendur verða þess 

lítið varir þegar athuganirnar voru framkvæmdar. Við sátum í kennslustundum með 

nemendum og fylgdumst með þeim, sem óvirkir þátttakendur frá upphafi til loka kennsludags 

í tvo daga fyrir hvern nemanda. Í vettvangsathuguninni skráðum við hjá okkur hegðun 

nemendanna og við hverja þeir höfðu samskipti. Við skráðum einnig hjá okkur tilmæli 

kennara til þeirra og okkar ályktanir. 

 

6 Okkar nemendur 

Í sjötta kafla er að finna lýsingar á þeim þremur nemendum sem tóku þátt í rannsókn okkar. 

Við kynnum þá, segjum frá vettvangsathugunum okkar, skoðum niðurstöður svara við 

spurningum úr spurningalistum og segjum frá niðurstöðum rannsóknarinnar ásamt því að 

draga ályktanir út frá þeim. 

 Eins og við höfum áður sagt þá tókum við okkur góðan tíma í að finna hentuga 

þátttakendur fyrir rannsóknina. Að okkar mati er það nauðsynlegt svo rannsóknin skili 

tilsettum árangri og áræðanlegar niðurstöður fáist. Þar sem við höfðum verið nokkuð lengi 

inn í bekknum sem kennaranemar þá þekktu nemendurnir okkur vel og treystu. Þar af 

leiðandi voru þeir mjög samvinnuþýðir og hjálplegir og fannst lítið mál að koma með okkur 

út úr kennslustofunni og svara spurningalistum okkar. Við notuðum staðlaða spurningalista 

„Mat á stöðu nemenda“ sem Skólaþjónusta Eyþings gaf út.83 Við ákváðum að nota þá vegna 

 
83 Mat á stöðu nemenda 1998 

þess að þeir eru vel unnir og spurningarnar snerta þætti sem við höfðum hugsað okkur að 

skoða og fá svör við með rannsóknum okkar.  

 Við sendum spurningalista heim til foreldra í lokuðum umslögum ásamt bréfi frá 

okkur (sjá fylgiskjal 2). Þeir fengu 10 daga til að svara og sendu listana til baka í lokuðum 

umslögum. Við fengum aðstöðu í skólanum til að fá nemendurna til okkar þar sem þeir 

svöruðu spurningum sínum. Þeir fengu næði til svörunar og gátu spurt okkur ef þeir skildu 

ekki eða spurningarnar voru óljósar. Kennarinn fékk sína lista afhenta og skilaði þeim aftur 

til baka eftir tvo daga í lokuðu umslagi.  

 Í öllum spurningalistunum var spurt um sömu þættina en spurningarnar voru hins 

vegar orðaðar á ólíkan hátt fyrir nemendur, kennara og foreldra. Þeir þættir sem spurt var um 

eru eftirfarandi: 

 

• Námshættir og vinnubrögð 

• Námskrá, námskröfur og námsstaða 

• Kennsluhættir 

• Heimanám 

• Samstarf heimilis og skóla 

• Athygli og virkni 

• Líðan nemanda 

• Samskipti og hegðun 

 

Þátttakendur gátu svarað á fimm mismunandi vegu og möguleikarnir sem í boði voru eru 

eftirfarandi: 

 

• Alltaf/oft 

• Nokkuð oft 

• Stundum 

• Aldrei/nær aldrei 

• Veit ekki 

Við setjum kaflann upp á þann hátt að fyrst kemur kynning á hverjum nemanda svo 

vettvagnsathugunin, þar á eftir úrvinnsla spurningalista og að lokum niðurstöður fyrir hvern 

og einn nemanda. 

 

6.1 Dagur Karlsson 

Dagur er myndarlegur og spekingslegur drengur í 7. bekk. Hann býr hjá foreldrum sínum og 

einum eldri bróður sem er á framhaldsskólaaldri. Dagur byrjaði í skólanum í 1. bekk og hefur 

aðeins gengið í einn grunnskóla. Dagur er rólegur og hæglátur drengur sem hefur góða 

kímnigáfu og á auðvelt með að koma öðrum til að hlægja. 

 Við fylgdumst með Degi í tvo daga í skólanum. Að okkar mati stendur Dagur 

ágætlega félagslega í skólanum en í samtölum okkar við hann kemur fram að hann á ekki 

einn besta vin. Hann nær vel til bekkjarfélaga í skólanum en á erfiðara með að nálgast þá 

utan skólatíma og þarf oft að hafa mikið fyrir því að finna einhvern til að leika við eftir skóla. 

Dagur er mjög viðkvæmur og tekur nærri sér ef hann er skammaður í skólanum, hann þolir 

illa mótlæti. 

 

6.1.1 Vettvangsathugun 

Dagur er stundvís og var ávallt mættur á réttum tíma í skólann þessa daga sem við gerðum 

athugunina. Hann átti oft erfitt með að fylgjast með fyrirmælum kennara þar sem hann virtist 

oft upptekinn af því sem sessunautar hans voru að segja eða gera. Sterkustu strákarnir 

félagslega, í bekknum, standa sig allir vel námslega og það var augljóst að Degi langar að 

tilheyra þeim hópi en hann á litla samleið með þeim. Hann átti oft erfitt með að fylgja eftir í 

samræðum og því var hann að okkar mati oft frekar áheyrandi en þátttakandi í samræðum. 

 Þegar við fylgdumst með Degi var hann iðinn við að spjalla við sessunauta sína 

meðan þeir voru uppteknir af því að læra. Honum varð lítið úr verki og þurfti kennarinn oft 

að hvetja hann áfram. Hann bað lítið um aðstoð kennara ef hann strandaði og fór frekar að 

gera eitthvað annað eins og að spjalla eða horfa út í loftið. Bekkjarfélagar virtust vanir 

þessari hegðun Dags vegna þess að sumir hunsuðu hann meðan aðrir hlustuðu en tóku þó 

ekki mikinn þátt í þessum samræðum Dags. 

Á þessum dögum sem við fylgdumst með Degi varð honum mjög lítið úr verki í 

heimastofunni. Í sérgreinum og íþróttum var hann mjög virkur og áhugasamur. Í íþróttum 

tókum við eftir því að Dagur á mjög erfitt með grófhreyfingar. Hann var klaufalegur og átti í 

erfiðleikum til dæmis með að grípa körfubolta en hann var samt sem áður mjög áhugasamur í 

leiknum. Við sáum greinilega á svipbrigðum hans að honum þótti einstaklega gaman að spila 

körfubolta. 

 Dagur virkar opinn og virðist standa ágætlega félagslega. Í matartíma og frímínútum 

sat hann hjá bekkjarfélögum og virtist líða vel, spjallaði og hló með hinum. Við tókum eftir 

því að þegar Dagur borðar þá byrjar hann á því að skera allan mat á disknum í bita og svo 

borðar hann og notar þá aðeins gaffalinn. 

 

6.1.2 Úrvinnsla spurningalista – Mat á stöðu nemanda 

Í fyrsta þætti spurningalistans, námshættir og vinnubrögð, eru Dagur og kennari hans 

sammála um að Degi finnst alltaf/oftast gott að vinna með öðrum og að hann sé stundum 

skipulagður í vinnu og ljúki verkefnum á réttum tíma. Degi finnst hann alltaf/oftast hafa gott 

úthald og einbeitningu en kennaranum finnst hann einungis stundum hafa það. Varðandi 

vönduð vinnubrögð þá finnst kennaranum Dagur stundum vanda sig en honum sjálfum finnst 

hann alltaf/oftast vanda sig. Þeir eru sammála um það að Dagur sé duglegur að biðja um 

aðstoð og geti unnið sjálfstætt. Þegar spurt er að því hvort Dagur taki þátt í bekkjarstarfi 

svarar kennarinn alltaf/oftast en Dagur nokkuð oft. Kennaranum finnst að Degi nýtist vel 

nám sem byggist á samvinnu og hlutbundnum verkefnum. Degi finnst best að læra með því 

að lesa eitthvað sjálfur, skoða myndir, skrifa með eigin orðum, útskýra fyrir öðrum, teikna, 

vinna í kennslubókum, hlusta á kennarann, vinna heimavinnu, gera tilraunir, taka próf og 

glósa. Honum líkar hins vegar ekki að skrifa ritgerðir. Degi finnst enska og lífsleikni 

áhugaverðustu námsgreinarnar og leiðist eða sinnir lítið stærðfræði og stafsetningu. 

Kennarinn svaraði ekki þessum tveimur spurningum, skilaði auðu. 

 Dagur fylgir bekkjarnámskrá og það eru foreldrar hans og kennari sammála um þegar 

svör við spurningum er varða námskrá, námskröfur og námsstöðu eru skoðuð. Foreldrum 

Dags finnst hann alltaf/oftast mæta núverandi námskröfum en kennarinn svarar þeirri 

spurningu stundum. Dagur og kennarinn eru sammála um að einstaklingsvinna, töflukennsla 

og samvinna henti Degi nokkuð oft og að Dagur sé alls ekki nógu duglegur við að nýta sér 

einstaklingsaðstoð í kennslustofunni og biðja kennarann um aðstoð. Kennarinn segist nokkuð 

oft aðlaga námið eða verkefni að getu hvers og eins en Dagur segist stundum fá hæfilega 

þung verkefni. 

 Við úrvinnslu á svörum um samstarf heimilis og skóla kom í ljós að foreldrar vita 

ekki hvenær skólinn veitir upplýsingar að eigin frumkvæði en kennarinn svaraði þeirri 

spurningu, vikulega. Helsta upplýsingaöflun milli heimilis og skóla fer fram í 

foreldraviðtölum og eru foreldrar og kennari sammála því. Samstarf við skólann/heimilið er 

með samskiptabók eða tölvupósti og eru foreldrar og kennari samstíga í þeim svörum. 

Kennari svarar því að samstarfið sé um nám í skólanum, líðan Dags og félagstengsl. 

Foreldrar svara spurningunni um samstarfið eins og kennarinn, að það sé um heimavinnu, 

kennslu, námsáætlun og hegðun. Kennari og foreldrar eru sammála því að það sé 

umsjónarkennarinn sem sé ábyrgur fyrir samstarfi af hálfu skólans. 

 Foreldrum Dags og kennara hans finnst honum alltaf/oftast líða vel í skólanum og er 

Dagur sammála þeim. Honum líður einnig alltaf/oftast vel í frímínútum, á leið í og úr 

skólanum. Dagur á auðvelt með að tjá sig og að sögn kennara er hann alltaf/oftast duglegur 

að sækjast eftir samskiptum jafnframt því að sýna öryggi og innra jafnvægi. Foreldrum Dags 

og kennara finnst Dagur alltaf/oftast vera óþvingaður í framkomu, sýna sjálfstraust og vera 

snyrtilegur til fara. Dagur segir að sér sé aldrei strítt í skólanum og eru foreldrar hans og 

kennari sammála honum. 

 Þegar við skoðuðum svör við spurningum um athygli og virkni kom í ljós að Degi 

finnst hann ekki tala óhóflega mikið og svarar þeirri spurningu aldrei/nær aldrei, kennarinn er 

sammála honum en foreldrum hans finnst hann stundum tala óhóflega mikið. Degi finnst 

hann nokkuð oft vera gleyminn í daglegum athöfnum en foreldrum hans og kennara finnst 

það ekki og svara aldrei/nær aldrei. Hann hreyfir hendur og fætur stundum, samkvæmt 

honum sjálfum og foreldrum, en kennaranum finnst hann aldrei hreyfa hendur og fætur 

óeðlilega mikið. Kennaranum finnst Dagur nokkuð oft truflast auðveldlega af utanaðkomandi 

áreitum en Degi og foreldrum finnst það aldrei/nær aldrei. 

Mynd 1: Dagur - athygli og virkni 

Myndin sýnir okkur að mun meira samræmi er milli svara Dags og foreldra. Kennaranum 

finnst Dagur stundum hreyfa sig mikið og vera á iði og finnst hann nokkuð oft truflast af 

utanaðkomandi áreitum meðan Degi sjálfum og foreldrum hans finnst hann aldrei/nær aldrei 

truflast.  

 

Þegar svör svarenda eru skoðuð um spurningar er snerta samskipti og hegðun kom 

margt athyglisvert í ljós. Dagur og foreldrar hans segja að Dagur eigi alltaf/oftast vin/vini í 

bekknum en kennarinn svarar þeirri spurningu aldrei/nær aldrei. Kennaranum finnst Dagur 

aldrei/nær aldrei eiga vin/vini í öðrum bekkjum, honum sjálfum finnst hann alltaf/oftast eiga 

vin/vini í öðrum bekkjum og foreldrar hans svara þeirri spurningu stundum. Dagur og 

foreldrar hans eru sammála um að Dagur eigi góð samskipti við krakka utan skóla en 

kennaranum finnst Dagur ekki vera leiðandi í félagahópi. Kennaranum finnst Dagur 

alltaf/oftast taka tiltali eða áminningu og geta sett sig í spor annarra og eru hann sjálfur og 

foreldrar hans sammála kennaranum. Foreldrum Dags finnst hann nokkuð oft hafa stjórn á 

skapi sínu. Degi og kennara hans finnst hann alltaf/oftast geta stjórnað skapi sínu. Allir eru 

sammála því að Dagur fari eftir reglum og fylgi alltaf/oftast skólareglunum. Kennaranum 

finnst Dagur aldrei/nær aldrei lenda í aðstæðum þar sem nemendur stríða hver öðrum en Degi 

og foreldrum hans finnst hann stundum lenda í þeim aðstæðum. Kennarinn er þeirrar 

skoðunar að Dagur ræði alltaf/oftast það sem gerist í skólanum en honum og foreldrum hans 

finnst hann nokkuð oft gera það og sömu sögu er að segja um að leita til starfsfólks skólans. 

 

Samskipti og hegðun

Mynd 2: Dagur - samskipti og hegðun 

Myndin sýnir okkur hversu afgerandi skoðanir kennarinn hefur miða við foreldra Dags. Við 

getum dregið þær ályktanir að Dagur hegði sér á annan hátt í skólanum en heima hjá sér. 

 

6.1.3 Niðurstöður  

Við úrvinnslu spurningalista og vettvangsathugunar kom skýrt fram að Degi líður vel í 

skólanum. Dagur, foreldar og kennari eru sammála um að honum líði vel í kennslustofunni, 

frímínútum og á leið í og úr skólanum. Hann er ófeimin við að vera hann sjálfur, óþvingaður 

í framkomu, sýnir öryggi og innra jafnvægi og lendir aldrei í aðstæðum þar sem nemendur 

stríða hver öðrum.  

 Okkur sýndist Dagur vera ánægður og sáttur við félagslega stöðu sína í bekknum og 

eiga vini í bekknum og öðrum bekkjum. Við sáum hins vegar í athugun okkar að Dagur er 

ekki einlægur vinur heldur kunningi. Aðrir nemendur í bekknum leituðu ekki til hans heldur 

var hann leitandi að félagsskap og gekk mikið á milli einstaklinga. 

Helsta vandamál Dags er námið og að okkar mati á Dagur við mikla námserfiðleika 

að stríða og þyrfti hann án nokkurs vafa að fá stuðning í náminu. Dagur þarf að okkar mati á 

sérkennslu að halda. Bekkurinn hans er fjölmennur og þar sem hann biður ekki um aðstoð 

kennara, eins og hann bendir sjálfur á í svörum sínum, þá týnist hann í kennslustofunni. 

Okkur finnst jákvætt að Dagur geri sér grein fyrir því að hann nýtir sér ekki aðstoð kennarans 

en veltum því fyrir okkur hvers vegna hann reyni ekki að breyta því. Dagur þarf töluvert 

meiri aðstoð en honum er boðið upp á dag og skoða þarf hvort hann sé almennt með 

námsefni við hæfi. Því honum finnst hann aðeins stundum fá verkefni við hæfi en 

kennaranum finnst hann oftast fá verkefni sem henta getu hans. Má geta þess að ef Dagur 

stoppar eða strandar við verkefnavinnu þá leitar hugurinn eitthvert annað en að því að leysa 

vandamálið. Samkvæmt þessum niðurstöðum og ályktunum okkar á Dagur ef til vill líka í 

vanda með athyglina. 

 

6.2 Drífa Jónatansdóttir 

Drífa er myndarleg stúlka í 7. bekk. Hún býr hjá foreldrum sínum og á systur sem er í 10. 

bekk og bróður á framhaldsskólaaldri. Við fylgdumst með Drífu í tvo daga í skólanum og að 

okkar mati á Drífa mjög erfitt tilfinningalega sem veldur því að hún á einnig í miklum 

félagslegum erfiðleikum. Hún reyndi mikið að vera önnur en hún er, við bekkjarsystur sínar 

og fyrir vikið virkaði hún mjög kjánaleg í framkomu. Hún birti mjög slaka sjálfsmynd og 

lítið sjálfsálit. Það sem við sáum og skoðuðum þá stendur hún áægtlega námslega en hún 

hefur lítinn metnað til að gera vel og vantar allt frumkvæði. Drífa mætti á þessum tveimur 

dögum alltaf of seint. Hún kvartaði mikið um að sér væri til dæmis illt einhvers staðar og var 

mjög neikvæð. Hún kom oft með neikvæðar og leiðinlegar athugasemdir um námsefnið og 

hvað ætti að gera hverju sinni. Samkvæmt umsjónarkennara þá mælti hann með að Drífa færi 

á sjálfstyrkingarnámskeið en móðir hennar vildi ekki að hún færi á það námskeið. Nokkuð 

hefur borið á því að Drífa mæti ekki í skólann og ekkert sé tilkynnt um ástæður fyrir 

fjarvistum.  

6.2.1 Vettvangsathugun  

Drífa hefur átt mjög erfitt tilfinningalega þar sem mikið hefur borið á einelti í hennar garð. 

Árið hefur verið fjölskyldu hennar erfitt. Bróðir hennar lenti í alvarlegu slysi og hefur það 

reynt á fjölskylduna tilfinninga- og fjárhagslega, samkvæmt umsjónarkennara. Drífa mætti 

nokkuð oft of seint í skólann þegar fylgjast átti með henni. Hún virðist oft vera utan við sig 

og gleymin. Dæmi um það er að í einni kennslustund fóru nemendur og kennari í 

leiklistarleik. Hver nemandi dró miða með nafni á einhverju sem hann áttu að leika. Þegar 

kom að Drífu þá las hún á miðann sinn áður en hún stóð upp og fór að leika rangt dýr. 

Kennarinn áttaði sig á mistökum hennar og stöðvaði hana og tók það hann tíma að útskýra 

fyrir Drífu hvað hún átti að leika. 

 Á þessum dögum tókum við eftir því að Drífa á erfitt með að sitja kyrr í sætinu og var 

sífellt að horfa í kringum sig á það sem aðrir nemendur voru að gera, talaði mikið, var hávær 

og hafði truflandi áhrif á kennslustundina. Hún virtist ekki bindast neinum, einum nemanda 

og virtist ráfa á milli krakkanna í bekknum, þá sérstaklega stelpnanna. Þegar við fylgdumst 

með henni í frímínútum vorum við hissa þegar við komust að því að hún lét sig hverfa af 

skólalóðinni og það var ekki auðvelt að fylgjast með henni. Hún fór ekki langt í burtu né var 

lengi heldur fór út af skólalóðinni á einum stað og aftur inn á hana á öðrum stað. Hún fór á 

milli stelpnahópa og staldraði stutt við hjá hverjum og einum. Hún fylgdi ekki einni stelpu 

eða átti samskipti við einhverja sérstaka. Hægt er að líkja Drífu við fiðrildi sem er stöðugt á 

sveimi, þannig kom hún okkur fyrir sjónir í frímínútum. 

 Í matsalnum átti Drífa í erfiðleikum með að finna sér sæti en settist að lokum hjá 

bekkjarsystrum sínum. Hún var utan við sig og að okkar mati reyndi hún eins og hún gat að 

fylgjast með umræðum og taka þátt í þeim. Við fylgdumst með Drífu í sérgreinatíma, þar 

voru nemendur að vinna í hópum eða pörum, hún var stök og vann ein að verkefninu sínu. 

Hún var áhugalaus og oft komu athugasemdir frá henni varðandi það hversu leiðinlegt 

verkefnið var. Í íþróttum fylgdi hún hópnum og tók þátt. Hins vegar var hún mjög upptekin 

af því hvernig hún leit út og gleymdi sér oft við það að laga til fötin eða hárið. 

6.2.2 Úrvinnsla spurningalista – Mat á stöðu nemanda 

Í fyrsta þætti spurningalistans; námshættir og vinnubrögð, svara umsjónarkennari og 

nemandi. Oftast er samræmi í svörum þeirra. Ósamræmi er í svörum þeirra þegar spurt er 

hvort nemandinn hafi röð og reglu á hlutunum. Nemandinn svarar sjálfur alltaf/oftast en 

kennarinn stundum. Einnig í spurningunni hvort nemandanum finnist gott að vinna með 

öðrum, svarar kennarinn alltaf/oftast en Drífa sjálf stundum. Drífu finnst best að læra meðal 

annars með því að lesa eitthvað sjálf, teikna, hlusta á kennarann, gera tilraunir og vinna í 

kennslubókum. Að hennar sögn á hún erfitt með að útskýra fyrir öðrum, skrifa ritgerðir og 

taka próf. Drífu finnst skemmtilegast í íslensku og leiðinlegast í trúarbrögðum. Kennaranum 

finnst Drífa sýna sérstakan áhuga á ensku og segir að hún sinni engri sérstakri námsgrein lítið 

eða illa. 

 Í spurningum sem fjalla um námsstöðu, námskröfur, kennsluhætti, heimanám og 

samvinnu/samstarf heimilis og skóla eru allir svarendur sammála um að Drífa standi sig 

ágætlega námslega og að námsárangur hennar sé svipaður og hjá bekkjarfélögum. Hún mætir 

núverandi námskröfum. Drífa og umsjónarkennari eru sammála um að henni henti að vinna 

einstaklingsvinnu. Kennarinn segist nokkuð oft aðlaga námið að getu hvers og eins nemanda 

en Drífu finnst hún aldrei/nær aldrei fá hæfilega þung verkefni. Foreldrar og kennari eru 

sammála því að heimanámið sé til að æfa betur kennt efni en nemandanum sjálfum finnst 

heimanámið alltaf/oftast vera til að læra nýtt efni. Drífu finnst heimanámið of lítið en 

kennaranum og foreldrum finnst það hæfilega mikið. Drífa og foreldrar hennar eru sammála 

því að hún sjái sjálf um heimanámið en ef hún þurfi aðstoð þá hjálpi báðir foreldrar henni. 

Varðandi samstarf heimilis og skóla þá er það reglulega í foreldraviðtölum tvisvar á ári og 

símaviðtölum samkvæmt foreldrum en kennarinn segist einnig senda foreldrum tölvupóst. 

Þessi samtöl eru um nám Drífu í skólanum, líðan hennar og félagstengsl. Að lokum finnst 

foreldrum og kennaranum umsjónarkennarinn vera ábyrgur fyrir samstarfi af hálfu skólans. 

 Spurningar er snúa að athygli og virkni Drífu svarar hún alltaf á skjön við foreldra 

sína og umsjónarkennara en meira samræmi er milli svara hennar og kennarans. Þegar spurt 

er um það hvort nemandinn sé gleyminn í daglegum athöfnum svara foreldrar og kennari 

aldrei/nær aldrei en Drífa sjálf svarar nokkuð oft. Drífu finnst hún tala óhóflega mikið og 

svarar þeirri spurningu alltaf/nær alltaf en kennari og foreldrar aldrei/nær aldrei. Spurt er um 

það hvort nemandinn gleymi sér í eigin hugarheimi og foreldrar Drífu svara henni 

alltaf/oftast en hún sjálf og kennari hennar svara aldrei/nær aldrei. Kennaranum finnst Drífa 

nokkuð oft truflast auðveldlega af utanaðkomandi áreitum en henni sjálfri og foreldrum 

finnst það aldrei eða nær aldrei. Allir eru sammála því að Drífa gleymi sér aldrei/nær aldrei í 

eigin hugarheimi en henni sjálfri finnst hún gleyma sér nokkuð oft í daglegum athöfnum. 

 

Athygli og virkni

Mynd 3: Drífa - athygli og virkni 

Myndin sýnir okkur að Drífa hefur aðra sýn á hvernig hún hagar sér í kringum aðra heldur 

en foreldrar hennar og kennari. 

Þegar svör við spurningum um líðan nemandans í skólanum eru skoðuð kemur í ljós 

að Drífu líður stundum vel í skólanum, í frímínútum og á leið úr skóla. Drífa svarar „ég veit 

ekki“ spurningunni um það hvort hún sé ánægð með fötin sín en foreldrar og kennari svara 

henni alltaf/oftast. Kannski stafar það af óöryggi vegna þess að kennarinn svarar 

spurningunni hvort nemandinn sýni sjálfstraust, stundum, en Drífa og foreldrar hennar svara 

henni alltaf/oftast. Sýnir nemandinn öryggi og innra jafnvægi? Þeirri spurningu svarar 

kennarinn aldrei/nær aldrei en foreldrar allataf/oftast (nemandinn á ekki að svara henni). Að 

lokum var spurt um það hvort nemandanum sé strítt í skólanum. Foreldrar og kennari svara 

nokkuð oft og nemandinn stundum.  

Mynd 4: Drífa - líðan 

Myndin sýnir okkur að foreldrar Drífu eru ekki meðvitaðir um vandamál hennar í skólanum. 

Kennarinn er sá sem skynjar það allra helst að henni líður ekki vel í skólanum og sýni lítið 

öryggi og innra jafnvægi. 

 

Að lokum eru það spurningar sem varða samskipti og hegðun og eru Drífa, foreldrar 

hennar og umsjónarkennari sammála því að Drífa eigi vini í bekknum. Varðandi það hvort 

hún eigi vini í öðrum bekkjum eru þau ekki sammála. Kennarinn svarar þeirri spurningu 

aldrei/nær aldrei, foreldrarnir alltaf/oftast og kennaranum finnst Drífa aldrei vera leiðandi í 

félagahópi. Allir svarendur (Drífa, foreldrar og kennari) eru sammála um að Drífa taki tillit til 

annarra og geti sett sig í spor annarra. Drífu sjálfri finnst hún nokkuð oft lenda í aðstæðum 

þar sem nemendur stríða hver öðrum, kennaranum stundum og sömuleiðis foreldrum hennar. 

Kennaranum og foreldrum finnst Drífa fylgja skólareglum en hún telur sig stundum brjóta 

þær. Drífa ræðir um það sem gerist í skólanum heima fyrir og þykir gott að leita til starfsfólks 

skólans og eru foreldrar hennar sammála umsjónarkennara varðandi þá þætti. 

Mynd 5: Drífa - samskipti og hegðun 

Athyglisverðast við þessa mynd er hversu jákvæðir foreldrar Drífu eru gagnvart hegðun 

hennar og samskiptum fyrir utan það að þeim finnst hún alltaf/oft lenda í aðstæðum þar sem 

nemendur stríða hver öðrum. Einnig að Drífa svarar því að hún viti það ekki hvort hún eigi 

vini í öðrum bekkjum. 

 

6.2.3 Niðurstöður  

Drífa á erfitt með að vinna með öðrum og kýs helst að vinna ein. Samkvæmt svörum Drífu 

kýs hún frekar að vinna ein og þá eigi nám sér stað og því teljum við að ekki sé hægt að 

þvinga hana í hópstarf vegna þess að það skili litlum eða engum árangri. Það sáum við í 

vettvangsransóknum okkar eins og við höfum áður tekið fram. Að okkar mati þarf kennarinn 

að vera meðvitaður um þetta og setja Drífu fyrir ákveðin verkefni þegar hún á að vinna með 

öðrum. Þannig sé hægt að komast hjá því að hún sé óvirk og líði ekki eins og það sé verið að 

þvinga hana. 

 Þegar við berum saman svör Drífu við svör kennara og foreldra kemur augljóslega 

fram misræmi í svörunum. Drífa vill meina að námsefnið sem hún fær sé oft þungt og að 

heimanámið sé til að læra nýtt efni en kennarinn segir að hann aðlagi námsefnið að hverjum 

og einum nemanda og að heimanámið sé til að þjálfa lærð atriði. Að okkar mati getur þessi 

munur stafað að því að Drífa er oft mjög utan við sig og upptekin af öðrum og hvað þeir eru 

að gera í skólastofunni. Það kom augljóslega fram í vettvangsathugun okkar. 

 Við tókum eftir því að Drífa á það til að vera gleymin og gleyma sér í draumaheimi. 

Hún gleymdi hlutunum sínum og líka hvað hún ætlaði að gera. Að okkar mati er mjög 

jákvætt að hún gerir sér grein fyrir því vegna þess að svör hennar eru í samræmi við athugun 

okkar. Einnig finnst okkur jákvætt að Drífa áttar sig á því að hún tali mikið, grípi fram í 

samræður annarra og skipti sér af leikjum þeirra. Við drögum þá ályktun að þar sem Drífa 

stendur mjög illa félagslega þá kunni hún ekki á hefðbundin lögmál varðandi það að eiga 

samskipti við aðra. Hún grípur inn í samræður annarra, skiptir sér af og fyrir vikið skapar hún 

sér óvinsældir. Til að styðja frekar við þessa kenningu okkar þá segist hún ekki vita það hvort 

hún eigi vini í öðrum bekkjum. Foreldrar Drífu eru á öðru máli um athygli hennar og virkni í 

skólanum. Þeir telja að hún truflist lítið sem ekkert af utanaðkomandi áreitum og grípi hvorki 

fram í samræður annarra né skipti sér af leikjum þeirra. Við teljum það hugsanlegt að Drífa 

sýni aðra hegðun heima hjá sér og vegna erfiðleika heimafyrir séu ef til vill 

samskiptaerfiðleikar milli Drífu og foreldra hennar. Ástæður geta verið margar en það er 

hægt að nefna til dæmis veikindi bróður Drífu. 

 Drífa segist alltaf tala um það heima sem gerist í skólanum en skilaboðin virðast ekki 

skila sér vegna þess að svör foreldra um líðan Drífu og samskipti hennar við aðra eru í litlu 

samhengi við það sem hún svarar sjálf. Foreldrum Drífu finnst hún sýna sjálfsöryggi en 

kennarinn telur Drífu bera sýnileg merki um óöryggi og skort á sjálfstrausti. Svörin benda til 

að Drífu líði ekki vel í frímínútum, á leið í og úr skóla en þegar heim er komið líður henni 

betur. Hún liggur vel við höggi varðandi stríðni á þessum stöðum þar sem engir fullorðnir eru 

nálægir sem hægt er að leita skjóls hjá og því sýnir hún óöryggi á opnum svæðum. 

 Eins og við höfum bent á þá hefur Drífu verið mikið strítt í skólanum og hafa 

athugasemdir verið gerðar um föt hennar til að særa hana. Við leiðum hugann að því að það 

geti verið ástæða þess að hún segist ekki vita hvort hún sé ánægð með fötin sín 

 Eftir að hafa fylgst með Drífu og skoðað svör við spurningum varðandi þessa þætti 

sem við höfum þegar talið upp, sjáum við greinilega að henni er strítt í skólanum og henni 

líður alls ekki vel þar. Hegðun hennar við vissar kringumstæður er kjánaleg og hún á það til 

að sýna hegðun, sem börnum á hennar aldri gæti fundist barnaleg og ekki sæma hennar aldri. 

Hún sýnir mikið óöryggi í framkomu og samskiptum við aðra, hvort sem það eru aðrir 

nemendur eða starfsfólk skólans. Hún veit ekki hvaða hegðun er rétt og sýnir því hegðun sem 

hún telur að sé rétt. Einnig ef hún veit ekki hvað eigi að segja eða sé viðeigandi þá segi hún 

eitthvað óviðeigandi. Drífa þarf að okkar mati aðstoð og skólinn þarf að skoða betur líðan 

hennar og veita henni þá aðstoð sem hún þarfnast. Hún þarf að sækja 

sjálfsstyrkingarnámskeið eins og umsjónarkennari hennar benti á og einnig 

félagsfærninámskeið því hún er komin í óæskilegt mynstur. 

 

6.3 Mía Rafnsdóttir 

Mía er myndarleg stelpa í 7. bekk. Hún býr hjá foreldrum sínum og eldri systur, sem er í 

framhaldsskóla. Mía hefur verið í skólanum frá 1. bekk. Líkt og með hina tvo nemendurna þá 

fylgdumst við með Míu í tvo daga og skoðuðum hana sérstaklega í frímínútum og sérgreinum 

vegna þess að hún á mjög lítil ef nokkur samskipti við bekkjarfélaga sína í heimastofu. Mía 

hefur að okkar mati þroskast í aðra átt en bekkjarsystur hennar og hefur hún allt önnur 

áhugamál en þær og á litla samleið með þeim. Hún talar lítið við bekkjarfélaga sína og virðist 

engu skipta þó mikil læti séu í kennslustofunni. Hún heldur sínu striki hvort sem er að halda 

áfram að læra eða horfa út í loftið. Mía hefur lítið sjálfstraust og við sáum að hún getur með 

engu móti sagt jákvæða hluti um sjálfa sig. Samkvæmt umsjónarkennara hennar hefur hún 

farið á sjálfsstyrkingarnámskeið sem hann óskaði eftir að hún færi á, sem hún hafði mjög gott 

af. Foreldrar hennar hvöttu hana til að fara og voru mjög jákvæðir gagnvart því. 

 

6.3.1 Vettvangsathugun  

Nemandinn sýndi sama eða svipað hegðunarmynstur á þessum dögum sem 

vettvagnsathugunin var framkvæmd. Hún var mætt á réttum tíma og búin að taka upp 

hljóðlestarbókina áður en kennslustundin hófst. Á þessum fimmtán mínútum grúfði hún sig 

yfir bókina þar til kennarinn sagði nemendum hvaða bók þeir skyldu taka upp næst. Hún 

gætti sín á því að standa ekki of fljótt upp því þá mundi hún lenda inn í miðjum 

nemendahópnum sem var að ná sér í kennslubækur á sama stað. Hún var heldur með þeim 

síðustu til að standa upp. Ef hún stóð of snemma upp, þá stóð hún til hliðar og beið eftir því 

að meirihluti nemenda yrði búin að sækja bækurnar. Við tókum eftir því að í þau skipti sem 

nemendur voru að sækja bækurnar beygði hún ávallt frá þegar hún mætti öðrum nemendum. 

Hún átti ekki nein samskipti við bekkjarsystkini sín, ólíkt hinum nemendunum í bekknum. 

Nemendum var raðað við borð eða dregin saman á borð og sátu nemendur á fjórum sex 

manna borðum og svo var eitt borð sem fjórir nemendur sátu við. Mía sat við sex manna borð 

þegar við fylgdumst með henni, með þrjá gengt sér og tvo nemendur, hvor sínu megin við 

sig. Við verkefnavinnu þar sem nemendur unnu sjálfstætt, grúfði Mía sig yfirleitt yfir blaðið 

sitt og bjó til einhvers konar skýli svo aðrir nemendur sæju ekki hvað hún var að aðhafast. 

Kennarinn kom og leit á verkefnavinnu hennar reglulega, gerði athugasemdir en samt sem 

áður leit Mía ekki upp úr kennslubókunum. Hún virtist stundum vera í öðrum heimi og 

truflast auðveldlega við vinnu sína. Eitt skiptið þegar við vorum að fylgjast með henni, náði 

hún ekki fyrirmælum kennara og í staðinn fyrir að spyrja sessunauta sína eða rétta upp hönd 

og spyrja kennara, fletti hún fram og til baka í verkefnabókinni sinni og beið eftir einhverri 

vísbendingu um að hún væri komin á rétta blaðsíðu. Oft var liðin rúmur klukkutími þegar 

Mía hafði samskipti við aðra nemendur að fyrra bragði eða bað um aðstoð kennara. Í 

nestistímum gengu nemendur venjulega á milli og ræddu saman. Mía sat í sætinu sínu og tók 

ekki þátt í umræðunum sem áttu sér stað á borðinu hennar. Hún var fljót að ljúka við nestið 

og sat í sætinu og beið eftir leyfi til að fara út í frímínútur. Á meðan ræddi hún ekki við aðra 

og virtist engan áhuga hafa á sessunautum sínum og umræðum þeirra. Hún sat heldur og 

horfði út í loftið eða teiknaði sömu litlu teiknimyndapersónuna á blað. Hún notaði alla frítíma 

í skólanum til að teikna myndir af teiknimyndapersónunni. Hún á mikið af skólaáhöldum 

með myndum af þessari teiknimyndapersónu og tilkynnti hún okkur að hún ætti 49 bangsa af 

þessari gerð. 

 Mía á vinkonu í hinum bekknum og við sáum að hún á samskipti við hana. Í íþróttum 

og sundi eru bekkirnir blandaðir og eru þær vinkonur í sama hópi. Í sundi voru þær mjög 

uppteknar hvor af annarri, fylgdust lítið með því sem fór fram í tímanum og tóku ekki þátt í 

hópleik. Í íþróttum var þeim skipt í hvort sitt liðið og þrösuðu þær mikið við kennarann fyrir 

að leyfa þeim ekki að vera saman. Vinkonan var virk í sínu liði en Mía var að okkar áliti 

„vængbrotin”, tók ekki þátt og var mjög upptekin af því sem vinkonan var að gera.  

6.3.2 Úrvinnsla spurningalista – Mat á stöðu nemanda 

Í öllum spurningum er snúa að námsháttum og vinnubrögðum svarar kennari, nokkuð oft og 

nemandinn sjálfur svarar þeim öllum, alltaf/oftast. Nema fyrstu spurningunni en hún lýtur að 

því hvort nemandinn hafi röð og reglu á hlutunum og þá svara bæði kennarinn og nemandinn 

alltaf/oftast. Þegar spurt er að því í hvaða námsgrein/viðfangsefni Mía er áhugasömust svarar 

kennarinn danska og myndlist en Mía svaraði spurningunni ekki. Spurningunni um hvaða 

námsgrein Mía sinnir illa eða leiðist svarar kennarinn, ensku en Mía svarar þeirri spurningu 

ekki heldur. 

 Í þáttum er lúta að námsstöðu, námskröfum og kennsluháttum eru svarendur nokkuð 

sammála. Foreldrar og kennari eru sammála því að Mía fylgi alltaf bekkjarnámskrá og mæti 

núverandi námskröfum. Kennarinn segir Míu aldrei taka þátt í að ákveða viðfangsefni en 

foreldrar svara; „veit ekki“. Námsárangur er skráður reglulega, foreldrar og kennari eru 

sammála að það sé gert. Kennaranum finnst Mía alltaf/oftast sýna svipaðan námsárangur og 

bekkjarfélagar en foreldrar vita það ekki. Mía og umsjónarkennari hennar eru sammála því að 

samvinna henti Míu vel. Samræmi er milli svara þegar spurt er um það hvort kennari kenni 

frá töflu eða kennaraborði og svarar kennarinn nokkuð oft en Mía alltaf/oftast. Nokkuð 

misræmi er að finna í svörum þegar spurt er um hvort kennsla fari eftir námsbókum en það 

segist kennarinn aldrei gera en Mía svarar því alltaf/oftast. Einnig í svörum þegar spurt er um 

það hvernig kennarinn geti sinnt einstaka nemendum í kennslustofunni. Kennarinn svarar því 

að hann geti aldrei eða nær aldrei aðstoðað einststaka nemendur en Mía svarar því 

alltaf/oftast. 

 Þegar svör við spurningum um heimanám voru skoðuð kom í ljós að allir svarendur; 

kennari, nemandinn og foreldar svara því að samskipti vegna heimanáms séu alltaf/oftast góð 

og að nemandinn sjái sjálfur um heimanám sitt. Foreldrar og kennari eru sammála því að 

heimanámið sé til að æfa betur kennt efni en nemandanum finnst heimanámið nokkuð oft 

vera til að læra nýtt efni. Kennara, foreldrum og Míu finnst heimanámið vera hæfilega mikið 

og hæfilega þungt. 

 Samstarf milli heimilis og skóla er gott að mati foreldra og kennara og segja báðir 

aðilar að skólinn veiti upplýsingar að eigin frumkvæði vikulega. Samstarfið er í gegnum 

samskiptabók eða skipulagsbók nemandans. Samstarfið er aðallega um námið í skólanum, 

líðan nemandans og félagstengsl. Foreldrar og kennari eru sammála því að umsjónarkennari 

sé ábyrgur fyrir samstarfinu af hálfu skólans. 

 Þegar spurningar um athygli og virkni voru skoðaðar kom í ljós að í öllum svörum 

voru foreldrar, kennari og nemandi sammála. Spurt var um hvort nemandinn hreyfi mikið 

hendur og fætur, truflist auðveldlega af utanaðkomandi áreiti, grípi fram í samræður, gleymi 

sér í eigin hugarheimi, tali óhóflega mikið og sé á „fleygiferð“ eða eins og „þeytispjald“. 

Foreldar, kennari og nemandinn sjálfur svöruðu þessum spurningum aldrei/nær aldrei. Míu 

finnst hún stundum vera gleymin í daglegum athöfnum en foreldrum hennar og kennara 

finnst það ekki og svara aldrei/nær aldrei. Allir eru sammála því að Mía virðist alltaf/oftast 

hlusta þegar talað er til hennar. 

 

Athygli og virkni

5 = Alltaf/oftast

nær aldrei

1 = Veit ekki

Truflast auðveldlega af
utanaðkomandi áreitum

Talar óhóflega mikið

Er gleyminn í daglegum
athöfnum

Mynd 6: Mía - athygli og virkni 

Það sem myndin sýnir okkur og er að okkar mati athyglisvert er það að Mía segist ekki vita 

hvort hún sé gleymin í daglega lífinu og truflist auðveldlega. Foreldrar hennar og kennari 

eru sammála um það að Mía tali ekki mikið og sé alls ekki gleymin né utanaðkomandi áreiti 

trufli hana. 

 
Míu líður alltaf vel í skólanum og svara hún sjálf, kennari og foreldrar þeirri 

spurningu alltaf/oftast. Kennaranum finnst Mía stundum eiga auðvelt með að tjá sig en 

foreldrum hennar finnst hún alltaf/oftast eiga auðvelt með að tjá sig. Mía segir að sér líði vel 

bæði á leið úr og í skólann og í frímínútum. Samkvæmt kennara þá sækist Mía stundum eftir 

samskiptum við aðra en foreldrar segja Míu alltaf/oftast sækjast eftir samskiptum. Þegar 

spurt var um það hvort Mía sé tilbúin að takast á við alls konar verkefni svarar kennarinn, 

stundum, en Mía og foreldrar hennar svara því, alltaf/oftast. Kennari, foreldrar og Mía eru 

sammála því að Mía sé snyrtileg til fara og komi úthvíld og hress að morgni í skólann. 

Nokkuð ósamræmi er í svörum þegar spurt er um sjálfstraust Míu. Kennarinn svarar því að 

Mía sýni stundum gott sjálfstraust, Mía svarar sjálf, nokkuð oft, en foreldrar hennar svara, 

alltaf/oftast. Einnig kom fram ósamræmi svarenda þegar spurt var um framkomu og hvort 

Mía væri óþvinguð í framkomu. Kennarinn svarar stundum, foreldrar og Mía sjálf, 

alltaf/oftast. Allir svarendur eru sammála því að Míu er aldrei eða nær aldrei strítt í 

skólanum. 

Mynd 7: Mía - líðan 

Athyglisverðast við þessa mynd er hversu jákvæðir foreldrar Míu eru og að þeir sjá ekki þau 

vandamál sem við greinum hjá henni. Kennarinn, að okkar mati gerir sér grein fyrir stöðu 

mála og svör hans eru raunhæfust. 

Í spurningum sem flokkast undir samskipti og hegðun kom nokkuð áhugavert í ljós. 

Kennarinn segir Míu aldrei/nær aldrei eiga vin/vini í bekknum, Mía segist nokkuð oft eiga 

vin/vini í bekknum og foreldrar Míu segja Míu alltaf/oftast eiga vin/vini í bekknum. Allir 

svarendur eru þó sammála að Mía eigi alltaf/oftast vin/vini í öðrum bekkjum. Mía og 

foreldrar hennar eru telja að Mía eigi góð samskipti við krakka utan skóla. Þegar spurt var 

um það hvort Mía væri leiðandi í félagahópi svaraði kennarinn því, stundum. Mía telur sig 

alltaf/oftast taka tillit til annarra og foreldrar hennar eru sammála því. Kennaranum finnst að 

Mía taki alltaf/oftast tiltali eða áminningu. Kennari, foreldar og Mía eru sammála að Mía geti 

alltaf/oftast sett sig í spor annarra og hafi stjórn á skapi sínu og fylgi skólareglum. Að sögn 

þeirra allra lendir Mía aldrei/nær aldrei í aðstæðum þar sem nemendur stríða hver öðrum. 

Kennaranum finnst Mía aldrei/nær aldrei tala um það sem gerist í skólanum en henni sjálfri 

og foreldrum finnst hún alltaf/oftast gera það. Allir svarendur voru sammála því að Míu þyki 

alltaf/oftast gott að leita til starfsfólks skóla þegar þess er þörf. 

Mynd 8: Mía - samskipti og hegðun 

Athyglisverðast við þessa mynd, að okkar mati er að Míu og foreldrum hennar finnst hún eigi 

alltaf/oftast vini í bekknum en kennarinn er ekki sammála því og finnst að hún eigi aldrei/nær 

aldrei vini í bekknum. Foreldrar hennar eru einnig mjög ómeðvitaðir varðandi hegðun og 

samskipti Míu við aðra einstaklinga/krakka. Að okkar mati gera þeir sér ekki grein fyrir 

vandamálum hennar í tengslum við félagsleg samskipti. 

 

6.3.3 Niðurstöður  

Við sjáum út frá svörum að Míu líður vel í skólanum, í kennslustofunni, frímínútum og á leið 

í og úr skólanum. Að okkar mati er hún sátt í skólanum og það sáum við í athugunum. Aftur 

á móti þá teljum við að hún eigi mjög erfitt með félagsleg tengsl og þegar hún þarf að eiga 

samskipti við aðra í skólanum, fyrir utan einu vinkonuna sem hún á. Hún fer öll í flækju og 

veit ekki hvernig hún á að haga sér. Hún átti til dæmis mjög erfitt með að horfa framan í þá 

einstaklinga sem hún þurfti að tala við og hélt sig alltaf í ákveðinni fjarlægð frá þeim. Hún 

vill ekki taka þátt í leikjum þar sem krafist er að hún segi persónulegulega skoðun sína eða 

þar sem hún þarf að eiga samskipti við bekkjarfélaga. Til dæmis áttu nemendur í 

kennslustund að leika fyrir aðara nemendur. Þeir drógu miða úr potti og áttu að leika það sem 

stóð á miðanum. Mía vildi ekki taka þátt í þeim leik, sat heldur og fylgdist með 

bekkjarfélögunum. Samkvæmt spurningalistunum gera foreldrar Míu sér ekki grein fyrir því 

að Mía á einungis eina vinkonu og sú stúlka er eini einstaklingurinn sem hún hefur einhver 

samskipt við að ráði í skólanum. Í athugunum okkar sáum við að vinkonan er mjög ráðandi í 

samskiptum þeirra og oftar en ekki var það hún sem hafði úrslitavald um það hvað skyldi gert 

í frímínútum. 

 Í athugunum okkar sáum við að Mía á augljóslega í erfiðleikum með sjálfstraustið og 

hefur lágt sjálfsmat. Það veldur henni erfiðleikum að segja eitthvað fallegt um sjálfa sig og 

einnig á hún mjög erfitt með að hrósa öðrum. Að okkar mati á hún mjög erfitt með að mynda 

sér sjálfstæða skoðun og segja til dæmis; „mér finnst þetta flott eða skemmtilegt.“ 

 Allir svarendur voru sammála því að Mía eigi auðvelt með að stjórna skapi sínu og 

geti sett sig í spor annarra. Einnig eru þeir sammála um að hún lendi ekki í aðstæðum þar 

sem nemendur stríði hver öðrum. Í spurningunni þar sem spurt er um hvort Mía geti leitað til 

starfsfólks skólans eru allir sammála um að henni finnist það gott. Við sáum engin merki í 

okkar athugunum um að hún leiti til þeirra eða eigi einhver samskipti við annað starfsfólk að 

fyrra bragði en umsjónarkennara. 

Mía truflast ekki auðveldlega, hún hlustar, talar ekki óhóflega mikið og er ekki 

gleymin. Að okkar mati er Mía mjög feimin og til baka. Hún hefur sótt 

sjálfsstyrkingarnámskeið, sem okkur finnst vera þörf fyrir að fara á aftur eða sækja annað 

sambærilegt námskeið. Við byggjum það á vettvangsathugunum okkar þar sem hún er 

hlédræg gagnvart vinnu sinni í skólanum. Hún grúfir sig yfir bækurnar, setur blað yfir svo 

enginn sjái það sem hún er búin að gera, hvorki aðrir nemendur né kennarinn. Að okkar mati 

er það mjög óeðlilegt og vert að skoða nánar.  

 Mía er með einhvers konar áráttukennda hegðun gagnvart þessari 

teiknimyndapersónu sem við nefndum fyrr. Hún teiknar alltaf sömu persónuna, einhverja 

kanínu. Á mikið af fígúrum með henni og mikið af hlutum. Mía á í vandræðum með að horfa 

í augun á fólki þegar talað er við hana. Við leituðum sérstaklega eftir því þegar við komum 

auga á það og fannst mjög áberandi hversu flöktandi augu hennar eru þegar rætt er við hana.  

 

7 Umræður 

Við drögum saman í þessum kafla niðurstöður úr athugunum okkar varðandi þessa þrjá 

nemendur. Við greinum vanda þeirra og komum með tillögur að úrbótum. Þessir þrír 

einstaklingar hafa ólíkar þarfir, sem grunnskólinn verður að koma til móts við á ólíkan hátt. 

 Grunnskólinn þar sem við framkvæmdum rannsóknir okkar leggur áherslu á 

einstaklingsmiðað nám. Að okkar mati reyndi umsjónakennarinn að koma til móts við ólíkar 

þarfir nemenda sinna en þar sem bekkurinn er fjölmennur og nemendahópurinn með 

margvíslegar þarfir náði hann ekki að sinna þeim sem skyldi. Allir þrír nemendurnir stunda 

nám í almennum bekk og hafa engan sérstakan stuðning. Aðstoð inn í bekk er mjög 

takmörkuð. Að okkar mati ætti kennarinn að nota fjölbreyttari kennsluaðferðir eins og þær 

sem við nefnum hér að framan jafnframt því að styðjast við fjölgreindarkenningu Gardners. 

Einnig þyrfti hann og koma meira til móts við nemendur sína með fjölbreyttara námsefni við 

hæfi hvers og eins því þannig getur hann frekar komið til móts við ólíkar þarfir þeirra. Í 

svörum sínum segist kennarinn aðlaga námsefnið að hverjum og einum en í rannsóknum 

okkar sáum við engin merki um einstaklingsmiðað námsefni. 

 Þegar niðurstöður athuganna okkar varðandi Dag eru dregnar saman er það mat okkar 

að Dagur glími við námserfiðleika. Við gerum okkur ekki grein fyrir hvort námserfiðleikar 

hans séu sértækir eða almennir námserfiðleikar. Til að greina hvar vandi Dags liggur finnst 

okkur að hann þurfi að fara í einhvers konar námsgreiningu svo líkur aukist á að hann fái nám 

og kennslu við hæfi. Einnig svo hann eigi jafnan rétt og aðrir til að ná góðum námsárangri. Þar 

sem Dagur er í 7. bekk fer hann upp á unglingastig á næsta ári og að okkar mati getur það 

reynst honum erfitt námslega. Á heildina litið er það álit okkar að skólinn sé ekki að mæta 

þörfum Dags þar sem hann er ekki með námsefni við hæfi, hann fær engan námsstuðning og 

ekki er tekið mið af einstaklingsþörfum hans. Eins og við höfum áður sagt á grunnskólinn að 

taka við öllum nemendum og koma til móts við ólíkar þarfir. Við bendum á í kafla 3.2 að 

flestir nemendur geti náð markmiðum sem eru sett fram í Aðalnámskrá grunnskóla. Hins vegar 

eiga sumir erfiðara með námið og þurfa lengri tíma og þá þarf að laga námið og námsefnið 

sérstaklega að þeim. Til að Dagur nái námsmarkmiðunum þarf að mæta þörfum hans og koma 

til móts við námsgetu hans. 

 Við drógum þær ályktanir þegar við skoðuðum niðurstöður Drífu að það séu 

utanaðkomandi aðstæður sem valda tilfinningalegum erfiðleikum hennar. Hún er óörugg, 

ósjálfstæð, gleymin og hvatvís. Hún kemur sér í vandræði í skólanum sem hún nær ekki að 

leysa úr sjálf og þar af leiðandi skapar hún sér óvinsældir meðal samnemenda. Í hennar tilviki 

er skólinn að reyna að bæta ástandið með því að ræða reglulega við hana og gerendur, sem að 

okkar mati leggja hana í einelti. Jafnvel þótt skólinn sé að reyna að sinna hlutverki sínu þá 

virðist sem það hafi lítil sem engin áhrif. Til að farsæl lausn finnist á þessum málum þarf að 

boða foreldra á fund til að ræða málin því lausn finnst ekki nema í samráði við foreldra. Drífa 

glímir við félagslega erfiðleika, sem eru örðuleikar er tengjast líðan eða félagslegum 

aðstæðum. Drífa þarf því aðstoð við að koma auga á vandamálin og leysa þau. Við teljum að 

frekari aðgerða sé þörf til að binda endi á vanda Drífu. Til þess þarf að koma utanaðkomandi 

sérfræðingar, til dæmis skólasálfræðingur eða eineltisráðgjafi. Skólinn þarf að skoða betur 

félagslega stöðu Drífu. Í kafla 4.5 segjum við frá mikilvægi þess að nemandinn finni til 

öryggis í skólanum og að hann sé metinn að verðleikum. Að okkar mati er það í höndum 

kennarans að komast að rótum vanda Drífu og gera allt sem í hans valdi stendur til að mæta 

þörfum hennar. Bekkjarandinn er mikilvægur og er það á ábyrgð kennarans að öllum 

nemendum líði vel í kennslustofunni. Hann þarf að vera stöðugt á varðbergi við að sinna 

ólíkum þörfum allra nemenda sinna. 

Niðurstöður athuganna okkar á Míu komu okkur verulega óvart. Að okkar mati er 

vandi hennar meiri en við gerðum ráð fyrir í upphafi. Hún er trúlega feimin og það er 

hugsanlega ástæðan fyrir því að hún á svo lítil samskipti við bekkjarfélaga sína. Niðurstöður 

okkar benda til þess að hún glími við vandamál er snúa að samskiptum og hegðun. Líklega 

eru það erfiðleikar af líffræðilegum toga sem birtast í samskiptum, hegðun og líðan hennar 

sem geta hindrað að eðlilegt nám fari fram. Við teljum brýnt að Mía fái greiningu á sínum 

vanda. 

 Annað sem kom á óvart í úrvinnslu spurningalista er að Dagur, Drífa og Mía segja öll 

að heimanámið sé til að læra eitthvað nýtt en umsjónarkennarinn svarar að það sé aldrei neitt 

nýtt og það sé einungis til að æfa betur kennt efni. Að okkar mati benda þessi svör 

nemendanna til þess að þeir eigi í erfiðleikum í kennslustofunni, með að fylgjast með og 

fylgja bekknum. Svörin styðja við heildarniðurstöður okkar og sýna fram á að erfiðleikar 

þessara einstaklinga komi mikið niður á athygli og námi. Því þarf að grípa inn í og koma til 

móts við ólíkar náms-, félags- og tilfinningalegar þarfir þeirra svo námið verði farsælt og 

auki velllíðan þeirra í grunnskólanum. 

Vinnan við þessa ritgerð hefur verið okkur mjög lærdómsrík og fræðandi. Með því að 

nota matstæki eins og spurningarlista og vettvangsathugun hafa augu okkar opnast fyrir 

ýmsum þáttum um nemendur almennt sem ekki eru alltaf sýnilegir. Einnig teljum við þessar 

aðferðir mjög gagnlegar í starfi kennara til að greina ólíkar þarfir nemenda. Með þeim eru 

raddir nemenda og foreldra greinilegri og ætti það að stuðla að auknum gæðum 

námsskólastarfsins. 

8 Lokaorð 

Stöðug þróun á sér stað í skólakerfinu og nýjar hugmyndir sem ekki hefði verið hægt að 

hrinda í framkvæmd fyrir nokkrum áratugum, sökum vöntunar á fagfólki, eru nú fýsilegur 

kostur. Kennarar eru upp til hópa víðsýnt fagfólk sem leitar að leiðum til að bæta kennslu 

sína, auka fjölbreytileikann og koma til móts við ólíkar náms-, félags- og tilfinningalegar 

þarfir nemenda. Skóli fyrir alla er hugtak sem grunnskólum þessa lands ber að starfa eftir. 

Hugtakið vísar til þess að skólarnir séu í stakk búnir til að koma til móts við börn með 

fatlanir og sérþarfir til jafns við önnur börn. Huga verður að atriðum eins og hverjar 

námsþarfir barnanna eru og hvernig skólinn getur samþætt kennslu í getublönduðum bekk. 

 Skóli fyrir alla á við um alla nemendur, óháð stétt og stöðu. Hann veitir ekki einungis 

góða alhliða menntun fyrir alla nemendur heldur er þetta góð leið til að vinna á móti mismun 

og stuðla að uppvexti þjóðfélags án aðgreiningar. Eftir að hafa kannað og talað við fagfólk 

sem starfar í grunnskólum landsins erum við sannfærðar um að í flestum tilvikum er 

grunnskólinn að mæta þörfum sérþarfa nemenda sinna. Nemendur með ólíkar náms-, félags- 

og tilfinningalegar þarfir virðast þó stundum gleymast og ekki er að finna nægjanleg úrræði í 

skólakerfinu né nægt fjármagn. Nauðsynlegt er að greina styrk- og veikleika, náms-, félags- 

og tilfinningalegar þarfir nemenda til að geta þjónað öllum í samræmi við getu þeirra. 

 Eins og við sögðum í inngangi þessa verkefnis þá höfðum við 

rannsóknarspurninguna; hvernig kemur grunnskólinn til móts við ólíkar náms-, félags- og 

tilfinningalegar þarfir nemenda? Okkar skoðun eða skilgreining á „skóla fyrir alla“ er að 

hver nemandi eigi rétt á að ganga í sinn heimaskóla óháð fötlun, sjúkdómum, náms-, félags- 

og tilfinningalegum þörfum og fái nám við hæfi. Okkur finnst að grunnskólinn eigi að taka 

við öllum, að hver og einn nemandi tilheyri einhverri heild og eigi sitt sæti inn í bekk. Í 

heimaskólunum eigi að vera til staðar námsver og/eða sérkennsluúrræði þar sem þessir 

nemendur fái þann stuðning sem þeir eiga rétt á. Okkar skilningur á hugtakinu er í takt við 

hina hefðbundnu skilgreiningu. Í athugunum okkar komumst við að því að grunnskólinn 

leitast við að mæta þessum ólíku þörfum nemenda en jafnframt að það er mikið og 

vandasamt hlutverk. 

Fylgiskjal 1 
 

Kæru foreldrar/ forráðamenn  
 
Við í 7. bekk erum svo heppin að hafa hjá okkur tvo kennaranema frá Háskólanum á 

Akureyri. Þeir verða hjá okkur í u.þ.b. þrjá mánuði og fylgjast með og aðstoða við kennslu. Í 

námi þeirra eiga þeir meðal annars að gera vettvangsathugun. Athugunin snýst um að fylgjast 

með og skrá niður kennsluhætti og kennsluaðferðir kennara og hegðunarmynstur og 

vinnubrögð nemenda. Þegar búið er að vinna úr gögnunum verður öllum gögnum eytt og 

fyllsta trúnaðar verður gætt. Hvergi munu koma fram nöfn nemenda eða nokkuð annað sem 

hægt er að tengja við einstaka nemendur.  

 

Ég vil biðja þá foreldra sem ekki kæra sig um að þeirra barn sé hluti af þessari athugun 

kennaranemana að senda mér tölvupóst. 

 
Fyrir hönd kennaranemanna, Ásu og Þórdísar 
 
Umsjónakennari 7. bekkjar 

Fylgiskjal 2 
 

15. nóvember 2007 
 

Kæru foreldrar/forráðamenn 
 
Nú er vettvangsnámi og æfingarkennslu okkar lokið. Við höfum átt mjög lærdómsríkan og 

skemmtilegan tíma í skólanum og þá sérstaklega í 7. bekk. Nemendur tóku okkur vel og 

sýndu okkur umburðarlyndi. Í bekknum eru einstaklega ljúf og góð börn sem eru 

skemmtilega hnyttin, jákvæð og hafa einstaklega skemmtilegar hugmyndir um daglegt líf. 

 Fyrr í haust báðum við um leyfi til að framkvæma vettvangsathuganir í bekknum. 

Ekki gafst tími til að framkvæma þær athuganir á þeim tíma og erum við að byrja að vinna 

þær núna. Athuganirnar eru hluti af lokaverkefni okkar við Háskólann á Akureyri og erum 

við að skoða líðan og virkni nemenda í skólanum. Við völdum 10 nemendur af handahófi til 

að taka þátt í athugununum og verða spurningalistar sendir heim með þeim nemendum. 

Okkur langar að biðja foreldra/forráðamenn þeirra nemenda að svara þeim spurningalistum. 

Á forsíðu spurningalistanna er spurt um nafn sem er aðeins fyrir okkar úrvinnslu. Við 

munum gæta þess vel að ekki verði hægt að tengja ákveðna nemendur við lokaniðurstöður 

sem koma fram í lokaritgerð okkar.  

 
Gott væri ef spurningalistunum væri skilað í síðasta lagi mánudaginn 26. nóvember 2007. 
 

Með fyrirfram þökk 
 
Ása Árnadóttir og Þórdís Þórðardóttir, kennaranemar 
 


